
    መበል 33 ዓመት ቁ.159                            ሰንበት 3 መጋቢት 2024                       ገጻት 8 ዋጋ 2.00 ናቕፋ 

ገጽ  5ገጽ  5ገጽ 4ገጽ 4ገጽ  3ገጽ  3ገጽ  2ገጽ  2 ገጽ  7ገጽ  7

ኤውሮጳ ክርቢት ዓለምዊ 
ኵናት

መዋጥር (Dilemma) ስርዓተ-ትሕዞ መሬት
ምልክታ

ባይቶ ዞባ ደ/ቀ/ባሕሪ፡ መበል 20 ምዱብ ኣኼባኡ ኣካዪዱባይቶ ዞባ ደቡባዊ ቀይሕ ባሕሪ፡ መበል 
20 ምዱብ ኣኼባኡ ብ28ን 29ን ለካቲት 
ኣብ ከተማ ዓሰብ ኣካዪዱ።
ኣብ’ቲ ሓለፍቲ ክፍልታት ዞባ፡ 

ኣመሓደቲ ንኡስ ዞባታት፡ ሓለፍቲ ጨናፍር 
ሚኒስትራታትን ማሕበራትን ዝተሳተፍዎ 
ኣኼባ፡ ኣቦ-መንበር ባይቶ ኣቶ ዓሊ ኑር 
ኣብ ዘስመዖ ቃል፡ ተግባራውነት ናይቶም 
ዝሓለፈ ዓመት ብባይቶ ዝሓለፉ ውሳኔታት 
ንምርግጋጽ ንዝተኻየደ ጻዕሪ ብምምጓስ፡ 
ሎሚ ዓመት’ውን ተመሳሳሊ ተሳትፎ 
ክረጋገጽ ኣዘኻኺሩ።
ኣብ’ቲ ኣጋጣሚ፡ ኣብ ጽላታት ሕርሻ፡ 

ሃብቲ ባሕሪ፡ ጥዕና፡ ትምህርቲ፡ ቀረብ ማይ፡ 
ከምኡ’ውን ባህልን ስፖርትን ዝተሰላሰሉ 
መደባት፡ ምስናይ ብልጫታቶምን 
ሕጽረታቶምን ዘብርህ ጸብጻባት ቀሪቡን 
ተዘትዩሉን።
ብመሰረት’ቲ ጸብጻባት፡ ህዝቢ ኣብ 

ንጥፈታት ምዕቃብ ሓመድን ማይን፣ 
ምስራሕ መጸበዪ ነፍሰ-ጾራት፣ ምምላእ 
ተወሰኽቲ ክፍልታት ትምህርትን ትካላት 
ጥዕናን፣ ከምኡ’ውን ኣብ ምትብባዕ 
መምህራንን ሞያውያን ጥዕናን ዘርእዮ 
ተሳትፎ ዝምጐስ ከምዝነበረ በሪሁ።
ኣብ 2023 ንኣስታት 70 ሽሕ ጥሪት 

ክታበት ክወሃብ ከሎ፡ 10 ሽሕ ጤለ-በጊዕ 
ሓፈሻዊ ኣገልግሎት ሕክምና ከምዝረኸባ፣ 
ንሓረስቶትን ገፈፍቲ ዓሳን ድማ ኣብ 
ልምዓት ኣሕምልትን ፍረታትን፡ ምሕደራ 
ጀራዲን፡ ድሕነት ባሕርን ዘመናዊ ኣገባብ 
ምግፋፍ ዓሳን ዘተኰረ ስልጠናታት 
ከምእተወደበ እውን ተሓቢሩ።

ብዘይካ’ዚ፡ ኣብ ምሕደራ ማይ ዓድታትን 
ምእካብ ግብሪ ጥሪትን ዝተራእየ ንቑሕ 
ተሳትፎ ህዝቢን ኣብ ተጠቃሚነት 
ኣገልግሎት ጥዕና ተጠርዩ ዘሎ ልዑል 
ኣፍልጦን ዝያዳ ንኽብርኽ፡ ብውህደት 
ክስራሕ መዘኻኸሪ ቀሪቡ።
ኣባላት ባይቶ ድሕሪ ዘካየደዎ ዘተን 

ክትዕን፡ ኣብ ኩለን ከባቢታት ተዋዲደን 
ዘለዋ ትካላት ማሕበራዊ ኣገልግሎት፡ ግቡእ 

ክንክን ክግበረለን፣ ተሳታፍነት ደቂኣንስትዮ 
ኣብ መኣዲ ትምህርቲ ንምዕባይ ተጀሚሩ 
ዘሎ ስራሕ ብዝለዓለ ክቕጽል፣ ኣብ ርሑቕ 
ከባቢታት ንመንእሰያትን ደቂኣንስትዮን 
ዝወሃብ ዘሎ ሞያዊ ስልጠናታት ድማ 
ክድፋኣሉ ዝብል ለበዋታት ኣሕሊፎም።
ኣመሓዳሪ ዞባ ኣምባሳደር መሓመድ-

ስዒድ ማንታይ ኣብ ዝሃቦ መዛዘሚ ቃል፡ 
ኣኼባ ባይቶ - ንትግባረ ዝተወጠኑ መደባት 

ብዕምቈት ብምግምጋም፡ ሃናጺ ሓሳባትን 
ኣማእዛኒ ለበዋታትን ዝቐርበሉ መድረኽ 
ከምዝዀነ ብምጥቃስ፡ ኣብ 2024 ክትግበሩ 
ብዛዕባ ዝተወጠኑ መደባት መብርሂ ሂቡን 
ኣባላት ባይቶ መሪሕ ተራ ክጻወቱን 
ኣዘኻኺሩ።
እዚ ከም’ዚ’ሉ እንከሎ፡ ኣምባሳደር 

መሓመድ-ስዒድ ማንታይ፡ ንውሁድን 
ኣድማዕን ተራ ኣካላት መንግስቲን 

ግንባርን ኣብ ምርግጋጽ ማሕበራዊ ፍትሒ 
ዘብርህ ርክብ፡ ብ1 መጋቢት ምስ ሓለፍቲ 
ዝተፈላለዩ ኣካላት ኣካዪዱ።
ኣብ’ዚ ዓመት’ዚ ክትግበሩ ዝተወጠኑ 

መደባት ምስናይ ቀዳምነታቶም ብዝርዝር 
ዝገለጸ ኣምባሳደር መሓመድ-ስዒድ፡ እቶም 
መደባት ኣብ ምምሕያሽ መነባብሮ ህዝቢ 
ዘተኰሩ ስለዝኾኑ፡ ህዝቢ ኣብ ትግባረኦም 
ብምልኣት ክሳተፍ ከምዝግባእ ሓቢሩ።

ኤርትራ፡ ኣብ 6ይ ዋዕላ ሚኒስትራት ኣከባቢ ሕ/ሃ ተሳቲፋኤርትራ፡ ካብ 26 ለካቲት ክሳዕ 1 
መጋቢት ኣብ ናይሮቢ - ኬንያ ኣብ 
ዝተቓንዐ 6ይ ዋዕላ ሚኒስተራት ኣከባቢ 
ሕቡራት ሃገራት ተሳቲፋ። 
ኣብ’ቲ መራሕቲ ሃገራትን 

መንግስታትን፡ ከምኡ’ውን ሚኒስተራትን 
ካልኦት ዲፕሎማሰኛታትን ዝተሳተፍዎ 
ዋዕላ፡ ቀዳማይ ጸሓፊ ኤምባሲ ኤርትራ 
ኣብ ኬንያ ኣቶ ቃለክርስቶስ ዘርእሰናይ 
መደረ ኣስሚዑ። 
ልኡኽ ኤርትራ ኣብ መደረኡ፡ 

ወድዓዊ ኩነታት ኣከባቢ ንኹሉ ብሩህ 
ምዃኑ ብምጥቃስ፡ ንኣከባብያዊ ነውጺ 
ዝወሃብ መልሲ ብቕልጣፈ ይኹን 
ብዓቐን ከም’ቲ ዝድለ ከምዘይኮነ ሓባራዊ 

ምርድዳእ ከምዘሎ ኣገንዚቡ። 
ኣብ መንጎ ዝተፈላለዩ ኣከባብያዊ 

ብድሆታት ደረጃ ኣገዳስነት ንምስራዕ 
ዝግበሩ ፈተነታት፡ ኣህጉራዊ ጥምረት 
ዘዳኽሙ ምዃኖም፣ ዓለምና ኣጋጢምዋ 
ካብ ዘሎ ኣከባብያዊ ነውጺ ንምውጻእ 
ድማ፡ ንኹሉ ጽላታት ኣከባቢ ብማዕረ 
ዝርኢ ዝተወሃሃደ ስጉምቲ ምውሳድ እቲ 
እንኮ ኣማራጺ ከምዝዀነ ሓቢሩ። 
ኣከባብያዊ ብድሆታት ንምምካት 

ዝቘማ ማዕከናት ገንዘብን ኣህጉራውያን 
ትካላት ውዕላት ኣከባብን፡ ብዘለወን 
ብዝሒን ዝኽተልኦ ዝተፈላለየ ኣገባብ 

ኣሰራርሓን፡ ንመንግስታት ኣጸገምቲ 
ኰይነን ብምህላወን፡ ዝተወሃሃደን 
ኣድማዕን ስራሕ ምእንቲ ክሰርሓ ጽገናዊ 
ለውጢ ከምዘድሊ፡ ልኡኽ ኤርትራ 
ኣነጺሩ። 
ኣቶ ቃለክርስቶስ ኣስዒቡ፡ መንግስቲ 

ኤርትራ ከም ኣካል ልምዓታዊ 
ስትራተጂኡ፡ ቁጠባዊ ዕብየትን ልምዓትን 
ምስ ኣከባቢ ብዝሳነ ኣገባብ ንምርግጋጽ 
ይሰርሕ ከምዘሎ ብምጥቃስ፡ ናብ ንጹህ 
ጸዓት ንምስግጋር ዝካየድ ዘሎ ጻዕሪ፣ 
ንጥፈታት ምዕቃብ ማይን ሓመድን፣ 
መደባት ምግራብን ዳግመ-ምግራብን፣ 

ምትካል ማንግሩቭን ተኽሊ ተምሪን ኣብ 
ገማግም ባሕሪ፣ ምምስራት ሕዛእትታት፣ 
ከምኡ’ውን ምኽልካል ተጠቃምነት 
ፕላስቲክ፡ ፌስታላትን ጎዳእቲ ከሚካላትን 

ከም ኣብነት ገሊጹ።
 ዋዕላ ሚኒስትራት ኣከባቢ ውድብ 

ሕቡራት ሃገራት ኣብ መወዳእታ፡ 
ኣዋጅ ብምውጻእን ንድፈ ውሳነታት 
ብምጽዳቕን ተዛዚሙ።

ኲናት ሕድሕድ ዘኽተመ ጽልዋ ዲድየር ድሮግባ

ሰንዓፈ - ትራክተራት ማሕረስ ‘ብርትዓዊ ዋጋ’ ኣገልግሎት ይህባ ኣለዋ
ኮርፖረሽን ጥሪትን ዘራእትን፡ ከም ኣካል 

ናይ’ቲ ንክራማት ዝግበር ዘሎ ምድላዋት፡ 
ኣብ ንኡስ ዞባ ሰንዓፈ ብርትዓዊ ዋጋ 
ብትራክተራት ኣገልግሎት ማሕረስ ይህብ 
ኣሎ።
እቲ ካብ መፋርቕ ወርሒ ለካቲት ኣትሒዙ፡ 

ብ18 ትራክተራት ኣብ 13 ምምሕዳራት 
ከባቢ ዝቕጽል ዘሎ ንጥፈታት ማሕረስ፡ 
ንሰዓት 175 ናቕፋ እናኸፈልካ ምዃኑ፣ እዚ 

ድማ ሓረስቶት ንምሕጋዝ ተባሂሉ ብድጐማ 
መንግስቲ ዝተገብረ ከምዝዀነ - ነቲ ስራሕ 
ዝከታተል ዘሎ ኣባል’ቲ ኮርፖርሽን ኣቶ 
ጸጋይ ኪዳነ ሓቢሩ።
ክኢላ ልምዓት ብቚሊ ኣቶ ዑቕባይ 

መብራህቱ፡ ብኮርፖረሽን ጥሪትን ዘራእትን 
ዝወሃብ ዘሎ ርትዓዊ ኣገልግሎት - እዚ ን4ይ 
ግዜኡ ከምዝዀነ ብምጥቃስ፡ ሎሚ ዓመት 
ኣስታት 1,200 ሄክታር ንምሕራስ መደብ 

ከምዘሎ፣ ኣብ ግዜ ነቕሊ ብምምጻአን 
እውን ዝሓሸ ኣገልግሎት ክህባ ምዃነን፡ 
ዘለዎ እምነት ገሊጹ። 
  ሓረስቶት ብወገኖም፡ ስለ’ቲ ዝተገብረሎም 

ደገፍ ብምምስጋን፡ እቲ ዝወሃብ ዘሎ 
ኣገልግሎት ነቲ ብኣብዑር ለላዕላዩ ተሓሪሱ 
ደሪቑ ዝጸንሐ መሬት ሕርሻ ነቒሉ ስለዘውጸኦ፡ 
ኣብ ግዜ ዘርኢ ብኣብዑር ንዝግበር ማሕረስ 
ከምዘቕልሎ ኣረዲኦም።

ሱራፌል ተስፋብሩኽ

ጥቕሲ

እዚ ሰሙን

“ሓደ ሽግር ክትፈትሕ ሰለስተ ሕቶታት ንነብስኻ ሕተታ፣ እንታይ 

ክገብር’የ? እንታይ ከንብበሉን ንመን ክውከስ እኽእልን።”  

- Jim Rohn

ኣብ ታሪኽ ከም እንመሃሮ ዓለም 
ካብ ኲናት ኣዕሪፋ ኣይትፈልጥን። 
እቲ ሓደ ምስ ሓለፈ ካልእ ይመጽእ። 
ንዝዀነ ኲናት ናቱ ጠንቂ ኣለዎ። 
ኣብ ታሪኽ መግዛኣቲ ሃገርና ከም 
እንፈልጦ ንመግዛእቲ ኢጣልያን 
ስዒሩ ንሃገርና ዝተቘጻጸረ ሰራዊት 
ብርጣንያ’ዩ። ብርጣንያን ኢጣልያን 
ኣብ ኤርትራ ዝተዋግእሉ፡ ኣካል 
ካልኣይ ኲናት ዓለም እዩ። ካብ 
ቀዳማይ ኲናት ዓለም ክሳብ ዝሑል 
ኲናት ዝነበረ ታሪኽ ብሓጺሩ ነዚ 
ይመስል።

ቀዳማይ ኲናት ዓለም 

ሰላሳን ክልተን ሃገራት (ዝበዝሓ 
ሃገራት ኤውሮጳ) ዝተሸመማሉ 
ቀዳማይ ኵናት ዓለም፡ ካብ 1914 
ክሳዕ 1918 ዝተኻየደ ኲናት እዩ። 
ኣብዚ ኣርባዕተ ዓመታት ዝወሰደ 
ዓውዲ ውግኣት፡ ዓሰርተ ሚልዮን 
ሰባት ሃሊቖም። “ዓሰርተ ሚልዮን” 
ተነቢቡ ዝሓልፍ ቍጽሪ ኣይኮነን። 
ኣዝዩ ገዚፍ ቍጽሪ እዩ። ኣብ 
መጀመርታ “እቲ ዓቢ ውግእ” 
(the Great War) ተባሂሉ ይጽዋዕ 
ነበረ። ኣብ ኤውሮጳ ክልተ ዘይራኸባ 
ወገናት ቈይመን፤ ጀርመንን 
ኣውስትርያ-ሃንጋሪን ከም ማእከላይ 
ሓይሊ፣ ሩስያ፡ ፈረንሳን ኢንግሊዝን 
ከኣ ተላፊነን ካልእ ወገን ሒዘን 
ነበራ። ኣሜሪካ’ውን ብ1917 ምስ 
ልፍንቲ ሓይልታት ብምውጋን 
ናብቲ ኲናት ተጸንቢራ። ኣሜሪካ 
እቲ ኲናት ኣብ ምውድኡ፡ እተን 
ኣብ ኲናት ዝተሸማ ሃገራት ምስ 
ደኸማ፡ ወገናቱ ርእያ ተጸንቢራቶ።

ዳርጋ ንሓደ ሚእቲ ዓመት 
ሃገራት ኤውሮጳ ንሓድሕደን ካብ 

ምጥቃዕ ተቘጢበን ነበራ። ዝዀነት 
ሃገር ግን ዝያዳ ካልኦት ክትሕይል 
ኣየፍቅዳን። ሓንቲ ሃገር ዝያዳ 
ሓዪላ እንተ ተረኺባ እተን ካልኦት 
ሰሚረን ከጥቅዓኣ ምዃነን ፍሉጥ 
ነበረ። ብዙሓት ፖለቲከኛታት ኣብ 
ሃገራት ኤውሮጳ ኣብ መጀመርታ 
ዕስራ ክፍለ-ዘመን ተጻራሪ 
ኣረኣእያታት’ኳ እንተ ነበረ፡ 
ኲናት ክፍጠር ዝብል ጥርጣረ 
ኣይነበሮምን። ገለ ግን ኣብ ዓቕሚ 
ሰራዊተን ዝህሉ ምዕባለታት ናብ 
ተጻብኦ ከም ዘምርሓን ኲናት 
ዘይተርፍን ምዃኑ ገመቱ።

ናይ ሽዑ መራሒ ጀርመን - 
ዊልያም ካልኣይ - ሰራዊቱ ኣብ 
መሬትን ባሕርን፡ ከምኡ’ውን 
ኣብ ኢንዱስትሪ ጀርመን ዓቕሙ 
ከደልድልን ከዐብን ጀመረ። 
ጀርመን ኣብ ኣፍሪቃ ብማዕዶ 
ግዝኣታ ከተስፍሕ ጀመረት። እዚ 
ምንቅስቓስ ጀርመን ንከም ሩስያ፡ 
ፈረንሳን ኢንግሊዝን መጠንቀቕታ 
ነበረ። እዘን ሃገራት ኲናት እንተ 
ተፈጢሩ ንሓድሕደን ክተሓጋገዛ 
ተሰማምምዓ። ኣውስትርያ-ሃንጋሪ 
ንብዙሓት ከባቢ ዘጣመረት ዓቢ 
ግዝኣት የማናይ ኢድ ጀርመን 
ኮነት። ብውሽጢ ውሽጢ ድማ 
ወጥሪ ክፍጠር ከኣለ።

ጥቅምቲ 1914

ቀዳማይ ኲናት ዓለም ብሓደ ሰብ 
ክለዓል ይኽእል’ዩ ኢሉ ዝሓሰቦ ሰብ 
ኣይነበረን። ሰርብያ ንኣውስትሪያ-
ሃንጋሪያዊ ፍራንሲስ ፈርዲናድ 
ምስ ቀንጸለቶ፡ ኣውስትሪያ-ሃንጋሪ 
ንሰርብያ ክትውሕጣ ሰራዊታ 
ኣኽተተት። ሩስያ ንሰርብያ 

ንምድጋፍ ሓይልታታ ናብ 
ሰርብያ ለኣኸት። ጀርመን’ውን 
ንሰራዊት ሩስያ ንምምካን ሰራዊታ 
ክትልእኽ እንከላ፡ ብኻልእ ወገን 
ከኣ ናብ ዶብ ፈረንሳ ሰራዊታ 
ብምልኣኽ ኣብ ተጠንቀቕ 
ኣተወት። ፈረንሳ’ውን ንጀርመን 
ንምክልኻል ድልውቲ ነበረት። 
ብ4 ጥቅምቲ ጀርመን ንቤልጁም 
ምስ ወረረታ፡ እቲ ኲናት ብዕሊ 
ተላዒሉ። ነዚ ወራር ዘይተጻወረቶ 
ብርጣንያ፡ ኢዳ ሓዊሳ። ብኻልእ 
ወገን ሰራዊት ጀርመን ናብ ፈረንሳ 
ኣጥቀዐ። ጀርመናውያን ንዓወት 
ከም ዝተሃወኹ ይህንደዱ ነበሩ። 
እንተዀነ ሰራዊት ብርጣንያን 
ፈረንሳን ከህድእዎ ከኣሉ። ኣብ 
መወዳእታ ናይቲ ዓመት እቲ ኲናት 
ዝሒሉ፡ እቲ ህልኽ ግን ኣብቲ 
ኣማኢት ኪሎ-ሜተር ዝተዘርግሐ 
ድፋዕ ዓሚሩ ነበረ። ንሰለስተ 
ዓመት ብዘይ ናይ ዝዀነ ወገን 
መኽሰብ ኲናት ተኻየደ። ሰራዊት 
ጀርመን ኣብ ኤውሮጳ ዝሓየለ 
ሰራዊት’ዩ ዝነበረ። እንተዀነ ኣብ 
ክልተ ድፋዓት ብምዕራብ ምስ 
ፈረንሳ፡ ብምብራቕ ከኣ ምስ ሩስያ 
ተመቓቒሉ ስለ ዝነበረ ኣየድመዐን።

ኣብ ቱርኪ ዝነበረ ኢምብራጦርያ 
- ኦቶማን ኢምፓየር - ምስ 
ማእከላይ ሓይሊ ወጊኑ ኣብ ኲናት 
ክጽመድ እንከሎ፡ ኢጣልያ ከኣ 
ብኣንጻሩ ምስ ልፍንቲ ሃገራት 
ተጸበረት። ብርጣንያ ንጽልዋ 
ቱርካውያን ንምጕዳል፡ ኣንጻሩ 

ዝቃለሱ ኣዕራብ ኣልዓለት። ኣብ 
ኤስያ ዝሓየለት ሃገር ዝነበረት 
ጃፓን፡ ምስ ልፍንቲ ሃገራት 
ብምውጋን ኣብ ደሴታት ፓሲፊክ 
ዝነበረ ሓይሊ ጀርመን ጸራረገቶ። 
ብ1917 ኣብ ሩስያ ሓደ ማሕበራዊ 
ሰውራ ተላዒሉ ምስ ጀርመን ሰላም 
ገበረ። ጀርመን ምስ ደቂ መዝሙራ 
ማእከላይ ሓይልን ናይ ሓደ ወገን 
ጾር ኣራጊፈን ክነሰን፡ ኣብቲ ዝተረፈ 
ክኸስባሉ ኣይከኣላን፣ ምኽንያቱ 
ኣሜሪካ ኣብቲ ኲናት ኣንጻረን 
ስለ ዝኣተወት። ኣቐዲማ ኣሜሪካ 
ብመራኽብ ንናይ ልፍንቲ ሃገራት 
ሓገዝ ትሰድድ ኣብ ዝነበረትሉ፡ 
ጀርመናውያን ንብዙሓት መራኽብ 
ኣሜሪካ ኣጥሓሉ። በዚ ኣሜሪካ 
ኣንጻር ማእከላይ ሓይሊ ኲናት 
ኣወጀት። እንተዀነ ክሳዕ 1918 
ብምሉእ ሓይላ ኣይቀረበትን። 
ጀርመን ከተንሳሕብ ግድን ኰነ። 
ኣብ ሓምለ 1918 “እቲ ዓቢ 
ኲናት” ኣዕረፈ። ኣብዚ ኲናት 
ዝኸሰረ’ምበር ዝኸሰበ ኣይነበረን። 
ኣውስትሪያ-ሃንጋሪን ኢምብራጦርያ 
ኦቶማንን ተመቓቒሉ። ንምረት 
ናይዚ ኲናት ንምግላጽ ገለ 
ሰባት “The war to end all 
wars”  ኢሎም ብምጽዋዕ፡ ዓለም 
መወዳእታ ኲናት ዝረኣየትሉ 
ኣጋጣሚ ክኸውን ተመነዩ።

ትዕግስቲ በረኸትኣብ

መወከሲ፡ www.educational/  
world history/.com

ስለምንታይ
…. ዕሹግ መግቢ …. ዕሹግ መግቢ 

ዘይበላሾ?ዘይበላሾ?
ኣብ ዓመተ 1795 ፈረንሳዊ 

ገዛኢ ናፖልዮን፡ ሰራዊቱ ኣብ 
ሩስያን ስጳኛን ዓሪዶም ይዋግኡ 
ኣብ ዝነበርሉ እዋን እዩ። ስንቆም 
ካብ ፈረንሳ ክሳዕ ዝመጽኦም 
ብጥሜት ይሽገሩ ነበሩ። እቲ 
ክረኽቡዎ ዝኸኣሉ’ውን ተበላሽዩ 
ይበጽሖም ነበረ። ነዚ ጸገም ዘቃልል 
ሓሳብ ዘለዎ ርቡሕ ሽልማት 
ክሽልም ምዃኑ ናፖልዮን ኣወጀ። 
ፈረንሳዊ ሰራሒ ምቁር ሕብስቲ 
ኒኮላስ ኣፖርት ሓደ ሓሳብ ሒዙ 
መጽአ። ዘዝተሰርሐ መግቢ 
ብውዕዩ ኣብ ኣየር ዘየእቱ ናይ 
ጥርሙዝ ዓታሩ ብምእታዉ፡ ኣብ 
ፍሉሕ ማይ ኣቐሚጥካ ክዕቀብ 
ከም ዝኽእል ዝገልጽ ነበረ። ናይ 
ሽዑ 12,000 ፍራንክስ ግንዖ ኸኣ 
ረኺቡ። እዚ ኣፖርት ዝረኸቦ 
ኣገባብ ንነዊሕ ክጸንሕ ዝኽእል 
ኣይነበረን፣ ስለምንታይ ዘይበላሾ 
ዝፈልጥ ሰብ’ውን ኣይነበረን።

ዓመት ኣብ ዘይመልእ ግዜ 
ኢንግሊዛዊ ፒተር ዱሪንድ ናይ 
ኣፖርት ሓሳብ ኣማሓይሽዎ። 
ኣብ ክንዲ ጥርሙዝ፡ ዘይምርት 
(ዝተለበጠ) ታኒካ ክትጥቀም ከም 
ዝከኣል ሓሳብ ብምሃብ ዝያዳ 
ውጽኢታዊ ገይርዎ። ዕሹግ መግቢ 
እምበኣር በዚ’ዩ ጀሚሩ። ብ1829 
ዊልያም ኣንደርዉድ ኣብ ቦስተን 
መግቢ ኣብ ጠራሙዝ እናዓሸገ 
ክሸይጥ ጀሚረ። ከይደንጐየ 
ብዝተለበጠ ታኒካ ቀይርዎ። 

ናይ ቀደም ሰባት ንነዊሕ እዋን 
መግቢ እንተ ተዓሺጉን ውዕዩን 
ከይተበላሸወ ነዊሕ ክጸንሕ ከም 
ዝኽእል ጥራይ’ዮም ዝፈልጡ 
ዝነበሩ። ክሳዕ 1860 ስለምንታይ 
ዘይበላሾ ይፈልጡ ኣይነበሩን። 
ጠንቁ ከይተፈለጠ መፍትሒኡ 
ተዳህሲሱ። ሉዩስ ፓስቸር ብ1860 
“ህላወ ባክተርያ ኣብ መግቢ 
ብዓቢኡ ኸኣ ኣብ ኣየር፡ ንመግቢ 
ከም ዝብክሎን ንደቂ-ሰብ ሓደገኛ 
ከም ዝኸውን ክገብሮን ይኽእል 
እዩ፡” ኢሉ ምስ ገለጸ ምስጢር 
ዘይምብልሻው ዕሹግ መግቢ 
ተፈሊጡ። ምውዓይ መግቢ ነቲ 
ኣብቲ መግቢ ዝጸንሕ ባክትርያ 
ይቐትሎ። ምዕሻግ ከኣ ካብ ኣየር 
ንዝለኽፍዎ ባክተርያ ይከላኸል። 
ቅድሚ እቲ ታኒካ ምዕሻጉ ኣብ 
ውሽጡ ዘሎ ኣየር ተሳሒቡ’ዩ 
ዝወጽእ። ኣብቲ ታኒካ ቫኵም 
ብምፍጣር ዝዀነ ታህዋስያን 
ብኣየር ከም ዘይኣቱ ይኸውን። 
ኣቐዲሙ እቲ መግቢ ካብ ባክተርያ 
ናጻ ከም ዝኸውንን መኣዛኡ ዓቂቡ 
ነዊሕ ከም ዝጸንሕን ይግበር።

ቀንዴል

ኤውሮጳ ክርቢት ዓለምዊ ኵናት 1ይ ክፋል

ካርታ ኤውሮጳ 1914

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ

ኣስፍሃ ተኽለማርያም

ምክትል ኣሰናዳኢ
 ብርሃነ ምሕረትኣብ

ቦርድ ምስንዳእ

ዮሴፍ ሃይለማርያም
ምሉእብርሃን ሃብተገብርኤል

ተስፋኣለም የማነ
ተስፋልደት መብራህቱ

ቤተልሄም ታደሰ

ቍ.ስ 201820 (250) 
ፋክስ. 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ.200454-07121322

ምልክታ 
ቍ.ስ. 125013 - ቍ.ሳ.ጶ. 1284

ለይ-ኣውት
ፍርቱና ኤፍሬም 

ትንሱእ ፍስሃየ

ሳምራዊት ሃብተ

ቁርሲ ሰንበትቁርሲ ሰንበት
መርሃዊ ገብረሚካኤልመርሃዊ ገብረሚካኤል

ቁርሲ ሰንበትቁርሲ ሰንበት
መዋጥር (Dilemma)ሓደ ኣዝዩ ከቢድ ናይ ቁጠባ ጸገምን 

ዕዳን ዘለዎ ምኩር ናይ ሕጊ ክኢላ 
ወይ ጠበቓ ነበረ። ካብቲ ጸገም ኣናጊፉ 
ህይወቱ ክቕይር ዘኽእሎ ኣዝዩ ብዙሕ 
ክፍሊት ዘለዎ ናይ ስራሕ ዕድል 
ንምርካብ ክደሊ ድሕሪ ምጽናሕ 
ድማ፡ ሓሳብ ልቡ ሰመረሉ። ሓደ 
ብዓመጽን መጥቃዕትን ትሕቲ ዕድመ 
ጓል-ኣንስተይቲ ዝተጠርጠረ ሃብታም 
ሰብኣይ፡ ነዚ ክኢላ ሕጊ፡ ተጣቢቑ 
ካብዚ ክሲ ምስ ዘውጽኦ ዕዳኡ ከም 
ዝኸፍለሉን ተወሳኺ ግንዖ ከም ዝህቦን 
ውዕል ገበረሉ። በዚ ተሰማሚዑ ስራሕ 
ምስ ጀመሮ ግን፡ እቲ ጥርጡር ነቲ 
ገበን ከም ዝወዓሎ ወዮ ምኩር ጠበቓ 
ክፈልጥ ከኣለ። ስለዚ፡ ዘለኒ ተመኩሮ 
ተጠቒመ፡ ንኸሳሲ ዘለዎ ልሕሉሕ 

መርትዖ ከም ድኽመት ቈጺረ፡ ነቲ 
ጉዳይ ብዓወት ዛዚመ ዕዳይ ክኸፍልን 
ንሓቂ ቀቢረ ንዘልኣለም ዘናብረኒ ረብሓ 
ክግሕጥን ዶ ዋላስ ከሳሲ ዝሓብኦ 
መርትዖ ኣቃሊዐ ብዛዕባ’ታ ዕድላን 
ሞራላን ዝተሰብረ ትሕቲ ዕድመ ጓል-
ኣንስተይቲ ብምሕሳብ ሕልናይ ዘቕስንን 
ናይ ዘልኣለም ዕረፍቲ ዝረኽበሉን ተግባር 
ብምፍጻም ንፍትሒ ደው ክብል? ኣብ 
ዝብል መዋጥር ኣተወ። ክቡር ኣንባቢ፡ 
እዚ ኵነት’ዚ ንዓኻ ኣጋጢሙካ ነይሩ 
እንተዝኸውን እንታይ ምገበርካ? 
ንመብዛሕትና፡ ኣብ መዓልታዊ 

ሂወትና፡ ኣብ ምውሳን ዘሸግሩ በዳህቲ 
መዋጥር የጋጥሙና እዮም። ኣብ መንጎ 
ቅኑዕን ጌጋን ንምምራጽ ዘጸግም የለን። 

ኣብ መንጎ ክልተ ቅኑዕ ወይ ክልተ 
ጌጋ ኢልና ዝገለጽናዮም ምርጫታት 
እሞ ድማ ሓደ ክንመርጽ ግድነት ምስ 
ዝኸውን ግን፡ ኣዝዩ የሸግር እዩ። መዋጥር 
(dilemma) እምበኣር፡ ኣማራጺታት 
ወይ ዕድላት (alternatives) ብመንጽር 
ጥቕሚ ይኹን ጉድኣት ተቐራራብነት 
ምስ ዝህሉዎም’ሞ ነየናይ ከም እንመርጽ 
ክሕርብተና ከሎ ዝኽሰት ተርእዮ 
እዩ። ንሕና ደቂ ሰብ ፍትሓዊ ወይ 
ርትዓዊ ኢልና እንኣምነሉ ውሳነታት 
ኣሎና። እንተኾነ፡ ክልተ ወይ ልዕሊኡ 
ኣማራጺታት ብማዕረ ፍትሓዊ ኮይኑ 
ምስ ዝስመዓና፡ ሓደ ብምምራጽና ድማ 
ነቲ ካልእ ስለ እንኸስሮ ንኽንውስን 
ኣዚና ንሽገር። ንኣብነት፡ ማኪና 

እናመራሕካ እንከለኻ ኣብ ቅድመኻ 5 
ተመሃሮ ጽርግያ ክሰግሩ ጎፍ ይብሉኻ። 
ብእግርኻ ንልጓም ማኪና ምስጸቐጥካ 
ግን ምስራሕ ይኣብየካ። ነቶም 5 

ተመሃሮ ንኸይትሃርሞም ዝነበረትካ 
እንኮ ኣማራጺ ድማ፡ ነታ ማኪና ናብ 
ማርሻፔዲ ምጥዋይ ጥራይ’ዩ። ሕማቕ 
ዕድል ኮይኑ በቲ ማርሻፔዲ ሓደ ቆልዓ 
ይሓልፍ ነበረ። እሞ ድማ እቲ ቈልዓ 
ኣጋጣሚ ውላድካ ምስ ዝኸውን፡ 
እንታይ ውሳነ ምወሰንካ? ይትረር 
ይፍኰስ መዋጥር ዘየጋጥሞ ሰብ 
የለን። ኣብ መንጎ ምሕረትን ፍትሕን፡ 
እምነትን ሓቂን፡ ውልቃዊ ዕላማታትን 
ናይ ትካል ዕላማታትን፡ ፍቕሪን 
ረብሓን፡ ወዘተ. ነየናይ ቀዳምነት ንህብ 
ኣብ ምምራጽ ንሽገር ኢና። ህይወት 
ብመዋጥር ዝመልአት ዓንኬል እያ። 
ኣብ ከምዚ ሃዋሁው፡ ነቲ ዘለናዮ ደረጃ 
ኩነት ንምፍዃስ ኮነ ንምቅላል ኣበርክቶ 
ኣለወን ተባሂለን ካብ ዝግለጻ ነጥብታት 
ገለ ክንብለኩም፦

1. ካብ ነፍሲ-ወከፍ ምርጫ ክትረኽቦ 
እትኽእል ጥቕሚን ጉድኣትን ኣለሊኻ 
ውሳነታትካ ምትግባር።
2. ንመደብካን ዕላማታትካን ቀዳምነት 

ኣብ ዝህቡን ዘየተዓናቕፉን ነገራት 
ብምትኳር ንጥፈታትካ ምጅማር። 
3. ንሓባራዊ ረብሓ ማእከል ዝገበረን 

ብውሑድ ክሳራ ዝለዓለ ረብሓ ኣብ 
ዝህብን ምርጫ ዝያዳ ምትኳር።
4. ህይወት ብኣማራጺታት ዝተኸበበት 

እያ። እንተኾነ፡ ኣብ ኣዝዩ ወጣሪ ህሞት፡ 
ኣፍ-ደገ ኩሉ ኣማራጺታት ዝተዓጽወ 
መሲሉ ክስመዓካ ስለ ዝኽእል፡ ሃዲእካ 
ካልእ መፍትሒታት ኣብ ምንዳይ 
ብንጥፈት ምውሳእ።
5. ውሳነታትና ኣብ ሞራላዊ 

ኣጠማምታና ስለዝምርኮስ፡ ኣብ ኣዝዩ 

ጽንኩር መዋጥር ንዓና ከቢድ ኮይኑ 
ዝተሰመዓና ንኻልእ ሰብ ደሓን ክኸውን 
ስለዝኽእል ንሰባት ምውካስ።

ኣቤል ሳሙኤልኣቤል ሳሙኤል

ድባርዋድባርዋከምዚ’ውን ኣሎ

ፖሊስ መክሲኮ፡ ኣብ ክፍለ-ሃገር ቾዩላ 
ኣብ ጐደና ሰባት ኣፈራሪሑ ገንዘብ 
ክወስድ ንዝፈተነ ሰብኣይ ኣብ ቀይዲ 
ኣውዒሉ። ጥርጡር፡ ቀትሪ ምድሪ ነቲ 
ናይ ክትራን ስጉምቲ ክወስድ ዝደረኾ 
ወይ ዝተሓጋገዞ ኣካል፡ ምናልባት እታ 
ተሓባባሪቱ ክትከውን ከምእትኽእል 
ልዑል ግምት ተዋሂብዋ ዘሎ ባምቡላ 
ከይኰነት ከምዘይትተርፍ’ዩ ዝግለጽ ዘሎ።

“ሰባት ኣሰንባዲ ገጸ-ባህሪ ዘለዎም 
ፊልምታት ዝዕዘቡሉ ከባቢ ምዃኑ 
ኣጸቢቐ እፈልጦ’የ። በዚ ምኽንያት 
ድማ’የ ምስታ ኣብ ሓንቲ ፊልም ኣርዓዲ 
ገጸ-ባህሪ ሒዛ ዝዓየየት፡ ቀይሕ ዝሕብሩ 
ጸጉሪ ዝነበራ ባምቡላ ኮይነ ኣታዊ ክረክብ 
ዝተበገስኩ። ኣብ ፈለማ ንብዙሓት ሰባት 
ግዳይ ብምግባር ብዙሕ ገንዘብ እየ 
ረኺበ። እቲ ተግባር ጥዑም-ጥዑም ስለ 

መልሲ ስዶኵ 

3 9 7 4 2  8 1 5 6 

4 1 6 5 7 9 8 3 2 
8 2 5 3 6 1 4 9 7 

1 7 3 6 5 2 9 8 4 
2 6 4 8 9 3 5 7 1 

9 5 8 7 1 4 2 6 3 
6 3 1 2 8 5 7 4 9 

7 8 9 1 4 6 3 2 5 

5 4 2 9 3 7 6 1 8 
 

 

 

ዝጠዓመኒ፡ ናብ ካልእ ጎደናታት እናኸድኩ 
ክቕጽሎ መደብ ነይሩኒ፣ እንተኾነ፡ ልዕሊ 
ክልተ መዓልቲ ከይቀጸልኩ መሰናኽል 
ኣጋጢሙኒ” ክብል ድማ ንፖሊስ 
ዝርዝራዊ መብርሂ ሂቡ ኣሎ እቲ ካርሎስ 
ዝተባህለ ክሱስ።
ካርሎስ ኣብ ትሕቲ ቀይዲ ክኣቱ 

ዝኸኣለ፡ መንነት ናይ’ቶም ብድሕሪኡ 
ዝመጽኡ ዝነበሩ ሰባት ከየረጋገጸ ገንዘብ 
ክህብዎ ድሕሪ ምሕታቱ እዩ። እንተኾነ፡ 
ዕድል ዘይገበረ ካርሎስ፡ እቶም ግዳይ 
ቤት-ማእሰርቲ ክኸውን ዝፈረድዎ ሰባት 
ኣባላት ፖሊስ ኮይኖም ጸኒሖሞ። ንሱ፡ 
ከምቲ ብተደጋጋሚ ዘዘውትሮ፡ ገጹ 
ንድሕሪት ጠውዩ ብዘርዕድ ድምጺ’ዩ 
ገንዘብ ንኽህቡዎ ፈተነ ኣካይዱ። እቲ 
ሃንደበታዊ ኵነት ምድንጋር ዝፈጠረሎም 
ኣባላት ፖሊስ ግን፡ ነገራቱ ጋን እዩ 
ኮይኑዎም። ፖሊስ ብሓደ ደፋር ናይ 
ከተማ ፈገር ክኽተሩ ኣብ ፊልም እምበር 
ብኣካል ኣጋጢሙዎም ዘይፈልጥ ምዃኑ 
ድማ እዩ ዝያዳ ገሪሙዎም።  
ካርሎስ፡ ነታ ኣሰንባዲን ኣርዓዲን ምስሊ 

ዝነበራ ባምቡላ ካበይ ከምዘምጽኣ ተሓቲቱ 
ኣብ ዝሃቦ መልሲ፡ ‘serial killer’ ዘርእስታ 
ፊልም መበገሲ ናይ ኩሉ ክፉእ ሓሳባቱ 
ምዃና እዩ ሓቢሩ። ንሱ ወሲኹ፡ ኣብታ 
ፊልም ዘላ ኣሰንባዲትን ንሰባት ናይ 
ምቕታል ተግባራታ ፍሽኽታ ብምርኣይ 
እትፍልሞን ባምቡላ፡ ከም ምንጪ 
ኣታዊታት ገይሩ ክጥቀመላ ምጽንሑ 
ይገልጽ። እቲ ዜና ኣብ መወዳእታ፡ ካርሎስ 
ብተግባራት ግብረ-ሽበራ፡ ምፍርራሕን 
ከትሪ ኣብ ጎደናን ተኸሲሱ ፍርዱ ኣብ 
ምጽባይ ከምዘሎ የመልክት።

ኣደነቕቲ ሓቅታት
# ውላድ በላዒ ስጋ ምዃኑ ዝንገረሉ 

‘ራኩን’ ዝተባህለ እንስሳ፡ ፍርሒ ምስ 
ዝስመዖ ኣዒንቱ ይኸድን። እዚ ድማ 
ልክዕ ከምቲ ሓደ ህጻን ምስ ፈርሐ ዝገብሮ 
ንጥፈት ዝመሳሰል እዩ። ብመሰረት 
መጽናዕትታት፡ እዞም ነኣሽቱ ፍጡራት 
ከምዚ ዝገብሩሉ ቀንዲ ምኽንያት፡ 
ብተጻባእቶም ወይ በቶም ዝፈርሑዎም 

እንስሳታት ኣይንረኣይን ኢና ዝብል 
ሓሳብ ስለ ዘለዎም እዩ።
# ብሓፈሻዊ ገምጋም፡ ምምብሃቝ ናይ 

ሓደ ሰብ ክሳብ 10 ካልኢት ክጸንሕ 
ይኽእል።
# ሓደ ሰብ ብገምጋም ኣብ መዓልቲ 

ልዕሊ 3 ሽሕ ቃላት ክዛረብ ይኽእል።
# ጊንጢ ባህሪ ዘለዎም 
ሰባት፡ ኣብዛ ዓለም ልዕሊ 
እቶም ካልኦት ሰባት ዝነውሐ 
ዕድመ ናይ ምንባርን ዝለዓለ 
መጠን ሓጎስ ናይ ምውናንን 
ተኽእሎኦም ዝበረኸ እዩ።
# ብሓፈሻዊ ገምጋም፡ 

ልዕሊ110 ዓመት ብህይወት 
ካብ ዝነብሩ 70 ሰባት፡ እተን 
64 ደቂ ኣንስትዮ እየን።
# ብመሰረት መጽናዕቲታት፡ 

ኣብ ዓለም ክሳብ ሕጂ ነቲ 
ዝለዓለ መጠን ብልሒ ኣእምሮ 
(IQ) ብሒተንኦ ዘለዋ ደቂ-
ኣንስትዮ እየን።

12፡00 ሃገራዊ መዝሙር
12፡05 ድራማ
12፡30 ዜና ትግርኛ
12፡55 ዜና ስፖርት
13፡30 ዕላል ጥበባት
13፡30 ዜና ዓረብ
13፡45 ሄሎው ደባይዋ
15፡30 ዶክመንታሪ 
16፡30 መደብ ቆላሕታ
17፡00 ዜና ትግርኛ
17፡20 ደርፊ
17፡30 ዜና ዓረብ
17፡45 ደረት ቃና
19፡10 ሳይዳ
20፡00 ዜናትግረ  
20፡13 ሰሙናዊ  ስፖርት
21፡00 ዜና ትግርኛ 

 
21፡25 ዳህሳስ ሕትመት
22፡00 ዜና ዓረብ  
22፡15 ቈላሕታ
22፡30 ዜና እንግሊዝ
24፡40 ሃገራዊ  መዝሙር

ሎሚኣብ ERI-TV 

09፡00 ሃገራዊ መዝሙር
09፡05 ድራማ 
09፡25 ፊዮሪና 
10፡00 ፓኖራማ
11፡00 ማእገር
12፡30  ዶክተራት ኣብ ስትድዮ       
        ቀጥታ
12፡55  ቀስተ ድሕነት
13፡30  ሞዛይክ
13፡50  እንዳ ዝማም
14፡30   ሃብቲ ባሕሪ
17፡00  መስተንከር
17፡30  ዶክመንታሪ
18፡30  ህርመት
20፡00  ዜናትግረ  
20፡13  እትመት
21፡00  ዜና ትግርኛ
21፡25  ቡያ
22፡00  ዜና ዓረብ 
22፡15 ጽባቐ
22፡30  ዜና እንግሊዝ
24፡40  ሃገራዊ  መዝሙር

 ሰኑይ

ስርዓተ-ትሕዞ መሬት

ናይ ሎሚ ዛዕባ ዓምዲ ኣከባቢ ብዛዕባ 
ሓፈሻዊ ኣምር ስርዓተ-ትሕዞ መሬት 
(Land Tenure System)፡ ኣብ መንጎ 
“ኣባታዊ (Customary)” ስርዓተ-ትሕዞ 
መሬትን “ሕጉግ/ሕጋዊ (Statutory) 
ስርዓተ-ትሕዞ መሬትን ዘሎ ዝምድናታት 
ኣብ ሓድሕዶም ዘሎ ብልጫታትን 
ድኽመታትን ከምኡ’ውን ካብ ኣባታዊ ናብ 
ሕጉግ ስርዓተ-ትሕዞ መሬት ንምስግጋር 
ዝድርኹ ረቛሒታት ብዝምልከት ገለ 
ኣገደስቲ ሓሳባት ዝርኢ ክኸውን እዩ።  
   መሬት መሰረት ህይወት እዩ 
   መሬት ሓደ ካብቶም ብደረጃ ዓለም 

ንደቂ ሰብ ኣገደስቲ ርእሰ-ማላት (as-
sets) ኮይኑ፣ እቲ ቀንዲን ልዑል ሚዛን 
ዝወሃቦን ዓይነት ርእሰ-ማል እዩ። መዓስ እዚ 
ጥራይ፡ መሬት ከም ቀንዲ ማሕበራዊን 
ባህላዊን ውርሻ ዝጥመት፣ ንቁጠባዊ 
ምዕባለ ሕብረተሰባት ዝድርኽ፣ መሰረት 
ዕቃበ ጸጋታት ተፈጥሮን ማእከል ምስሳን 
ውሑስን ተጻዋርን ሕብረተሰብ እዩ። 
  ደቂ ሰባት ብሓፈሻ ኣብ ገጠራት 

ዝነብሩ ሕብረተሰባት ድማ ብፍላይ ኩሉ 
ጠለባት ህይወቶም ኣብ መሬት ዝምርኮስ 

እዩ። እዚ ስለ ዝኾነ፡ መሬት ናይ ምጥቃም 
መሰሎም ውሑስ ክኸውን ክኽእል ኣለዎ፣ 
እዚ ክግበር እንተደኣ ዘይተኻኢሉ ግን 
ኩሉ መዳያት ሕይወቶም -ቁጠባዊ ይኹን 
ማሕበራዊ መነባብሮኦም ውሑስ ክኸውን 
ኣይክእልን። መሬት ናይ ምጥቃም መሰል 
ውሑስ ኮይኑ ኣሎ እንብሎ ግን ከመይ ምስ 
ዝኸውን እዩ? 
ውሑስ መሰል ተጠቃምነት መሬት 

እንታይ ማለት እዩ?
   እዚ ኣምር’ዚ ኣብ ነንበይኑ ከባቢታትን 

ነንበይኑ እዋንን ዝፈላለ ባህሪ ወይ መለለዪ 
ዘለዎ፡ መምስ ኩነታቱ ርኢኻ ተዛማዲ 
ወይ ኣንጻራዊ ትርጉም ዝወሃቦ ኣምር 
እዩ። ብሓፈሽኡ ግን ኣብ ሓደ ከባቢ 
ብሓባር ዝነብሩ ሰባት ንመሬትን ኣብኡ 
ዘሎ ባህርያዊ ጸጋታትን ኣብ ምጥቃም 
ብዝምልከት ኣብ ሓድሕዶም ዘሎ 
ዝምድናታት ዘማእዝን፡ ብሕጊ ዝጸደቐ 
ይኹን ወይ ’ውን ብልምዲ ካብ ወለዶ 
ናብ ወለዶ እናተሰጋገረ ዝመጸ ቅቡል፣ 
ብተዛማዲ ምዕሩይ፡ ዘየሻሙን ብቐሊል 
ዘይተመዝማዝን ስርዓት (ሕጊ) ምስ ዝህሉ፡ 
ናይ መሬት ተጠቃምነት መሰል ውሑስ 
ኮይኑ ኣሎ ኢልካ ክዝረብ ይከኣል። ነዚ 
ከምዚ ዓይነት ስርዓት ወይ ሕጊ እዚ ድማ 
ኢና ውሑስ “ስርዓተ-ትሕዞ መሬት Land 
Tenure System)” እንብሎ። 
   ዝተፈላለዩ ሕብረተሰባት ንዋንነት 

ኮነ ተጠቃምነት መሬት ከምኡ’ውን 
ኣብ መሬት ዝርከብ ባህርያዊ ሃብቲን 
ምሕደራኡን ብዝምልከት ውሑስ ዲዩ 

ዘይውሑስ ብዘየገድስ ነናቶም ዝተፈላለየ 
ኣገባባት ወይ ዓይነት ስርዓተ-ትሕዞ መሬት 
ይውንኑ። ውሑስነት ብቐዳምነት ኣብ 
ኣረኣእያ ወይ ኣተሓሳስባ ተጠቀምቲ 
ዝፍጠር ነገር እዩ። ስለዚ ተጠቀምቲ ነቲ 
ዘለዎም መሰል ተጠቃምነት መሬት በቶም 
ኣብ ከባቢኦም ዘለዉ ሰባት ዝፍለጥን 
ዝኽበርን ምዃኑ ክረጋገጸሎም ይደልዩ። 
ስለ’ዚ እቲ ኣገባብ ወይ ስርዓተ-ትሕዞ 
መሬት በቲ ሃገር ወይ ብዝምልከቶም 
ኣካላት መንግስቲ ወግዓውነት ዝለበሰን 
ዝተሰነደን ምስ ዝኸውን ወይ ዘይወግዓዊ 
ኣባታዊ ስርዓታት ዝኽተል ክነሱ በቶም 
ዝምልከቶም ሕብረተሰብ ግና ልዑል 
ተቐባልነት ዘለዎ ኩሎም ኣካላት እቲ 
ሕብረተሰብ ድማ ዘኽብርዎን ዝምእዘዙሉን 
ምስ ዝኸውን ተጠቀምቲ ውሕስነት 
ይስምዖም።   
ስርዓተ-ትሕዞ መሬት እንታይ ማለት እዩ፧
   ስርዓተ-ትሕዞ መሬት  ሰባት 

በብውልቂ ወይ ድማ ብጉጅለ ንመሬት 
ይኹን ኣብ መሬት ንዘሎ ባህርያዊ ጸጋ 
(ከም ማዕድናት፣ ኣግራብን ኣዕጫውን፣ 
ማይ፣ መግሃጫ ሳዕሪ-ብላዕ ወዘተ.) ናይ 
ምውናን፡ ምጥቃም፡ ካብ ሰብ ናብ ሰብ ናይ 
ምስግጋር መሰል ዘውሕሰሎም ከምኡ’ውን 

ምስኡ ዝተሓሓዝ ግቡኣትን ሓላፍነታትን 
ዘሰክሞም ስርዓት ወይ ሕጋዊ ፍቓድ እዩ 
ኢልና ክንገልጾ ንኽእል። ብኻልእ ኣዘራርባ 
ውልቀ-ሰባት ወይ ጉጅለ ሰባት ንመሬት 
ንምንታይ ዕላማ ይጥቀሙሉ (ንጤሳ፣ 
ሕርሻ፣ መግሃጫ ወዘተ)፣ ንኽንደይ እዋን’ከ 
ክጥቀሙሉ ይፍቀደሎም (ንውሱን እዋን 
ወይ ንሓዋሩ ዋንነት ዝህብ)፣ ኣብ ከመይ 
ዘኣመሰለ ኩነታት’ከ እዮም ክጥቀሙሉ 
ዝፍቀዶም ወይ ዘይፍቀዶም፡ ካብ ሰብ ወይ 
ጉጅለ ሰባት ናብ ካልእ ሰብ ወይ ጉጅለ 
ሰባት ብኸመይ ኣገባብ ይሰጋገር ወይ’ውን 
ምስግጋር ይኽልከል፡ ከምኡ’ውን ካልእ 
መሬት ጠቀስ መሰላት/ግቡኣት ዝሕብሩ 
ዝርዝር ሕጋጋት ዝሓዘ (ሕጉግን ስኑድን 
ወይ ድማ ኣባታዊን ዘይተሰነደን) ስርዓተ 
ሕጊ እዩ።
   ከም’ቲ ኣቐዲሙ ዝተገልጸ ነፍሲ ወከፍ 

ሕብረተሰብ ናይ ገዛእ ርእሱ ስርዓተ-ትሕዞ 
መሬት ኣለዎ። ነፍሲ ወከፍ ስርዓተ-ትሕዞ 
መሬት ድማ ኣብ ሓድሕዱ ፍሉይነት 
ዘለዎ ዝርዝር ሕጋጋት ዝሓቖፈ እዩ። 
ነፍሲ ወከፍ ከባቢ ወይ ሃገር እውን ከምኡ 
ኣብ ሓድሕዱ ክፈላልዮ ዝኽእል ብዙሕ 
ረቛሒታት ስለ ዝውንን ንኹሉ ከባቢ 
ዘገልግል ወይ ኣብ ኩሉ ከባቢታት ብማዕረ 
ዝሰርሕ ሓደ ኣድማሳዊ ዓይነት ስርዓተ-
ትሕዞ መሬት ክህሉ ወይ ክዳለወሉ ዝከኣል 
ኣይኮነን። እንተኾነ ግን ንነፍሲ ወከፍ ከባቢ 
ምስ ማሕበረ-ቁጠባዊን ፖለቲካዊን ኩነታት 
እቲ ሕብረተሰብ ዝኸይድ፣ ንጹር፣ ደቂቕ 
ዝርዝራት ዝሓዘ፣ ዘየሻሙ፣ ዘይተመዝማዚ፣ 

ንግርጭታት ዕድል ዘይከፍት ወይ 
ዘውሕድ፣ ምዕሩይ፣ ንልምዓት ዝድርኽን 
ዘተባብዕን ወዘተ. ዕላማ ገይሩ ዝተዳለወ 
ስርዓተ-ትሕዞ መሬት ክህልዎ ይግባእ።

ሕጉግን ኣባታዊን ስርዓተ-ትሕዞ መሬት 
  ስርዓተ-ትሕዞ መሬት ኣብ ክልተ 

ዓበይቲ ምድባት ከፊልና ክንርእዮም 
ንኽእል። እቶም ሓደ ጉጅለ ወይ ምድብ 
ኣብ ትሕቲ ኣባታዊ “Customary” ስርዓተ-
ትሕዞ መሬት ዝጥርነፉ ክኾኑ ከለዉ፣ 
እቶም ካልኣይ ምድብ ድማ ኣብ ትሕቲ 
ሕጉግ “Statutory” ስርዓተ-ትሕዞ መሬት 
ዝምደቡ እዮም። እዞም ክልተ ዓበይቲ 
ምድባት ነናቶም ብልጫታትን ሕጽረታትን 
ኣለዎም። 
   እቶም ኣባታዊ “Customary” ስርዓተ-

ትሕዞ መሬት ዝበሃሉ ከም ኣብነት እንተረአና፡ 
ኣብ ባህላዊ ስነ-ሓሳብ ተሞርኲሶም ዝኸዱን፡ 
ዘይተሰነዱን ንሓደ ባህላዊን ቁጠባዊን 
ማሕበራዊን ፍሉይነት ዘለዎ ከባቢ ጥራይ 
ዘገድሱ፣ ኣብ’ቲ ከባቢ ዘሎ ውሱን 
ሕብረተሰብ ጥራይ መሬትን ኣብኣ ዝርከብ 
ጸጋታትን ብኸመይ ይቐርበሉ/ይወሃቦ፣ 
ይጥቀመሉን የመቓርሖን ንምውሳን 
ዘገልግሉ ሕግታት ዝሓዘ እዩ። ኣብ ሃገርና 
ዝርከቡ ኣብነታት እንተሪኢና ዴሳ፣ ጽልሚ፣ 
ኳሕ-ማሕጸ ወዘተ… እዮም። እዚ ዓይነት 
ስርዓት ነቲ ዝጥቀመሉ ሕብረተሰብ፣ 
ኮም፣ ከባቢ ወይ ብሄር ኣብ ምጥርናፍን 
ምትእስሳርን ሓድነቱ ኣብ ምድልዳልን 
ዓቢዪ ግደ ኣለዎ። እንተኾነ ግን እዚ ዓይነት 
ስርዓተ-ትሕዞ መሬት ምስ ምብዛሕ ህዝብን 
ምስኡ ዝመጽእ ጠለባት መሬት ኮነ ካልእ 
ባህርያዊ ጸጋታትን ዝመጽእ ጸቕጢ ክጻወር 
ኣይክእልን እዩ። ከም’ዚ ዓይነት ጸቕጢ 
ካብ ውሽጢ እቲ ኮም ወይ ሕብረተሰብ 
ዝለዓል ክኸውን ይኽእል ወይ ብኣንጻሩ 
ኣብቲ ከባቢ ካብ ዘለዋ ካልኦት ኮማት ወይ 
ሕብረተሰባት ዝነቐለ ክኸውን ይኽእል 
እዩ። ከም ሳዕቤን ናይዚ ድማ ምቁርራጽ 
መሬት (land fragmentation)፣ ምብራስ 
ባህርያዊ ጸጋታት፣ ምድካይ ትሕዝቶ 
መሬትን፣ ዘይምዕሩይ ምቕረሐ መሬትን 
ጸጋታት ተፈጥሮን (ገረብን ዕንጸይቲን፣ ሳዕሪ-
ብላዕ፣ ማይ ወዘተ) ብሓፈሻ ኣብ ብርሰትን 
ዕንወትን ኣከባቢን ዓቢ ተራ ክህልዎ ከሎ 
ከምኡ’ዉን ሓያል ውድድር ተጠቃምነትን 
ንሱ ዘንቀሎ ግርጭታትን ምዝራግ ሰላምን 
የስዕበሉ። 
 ብኣንጻሩ ሕጉግ “Statutory” ስርዓተ-

ትሕዞ መሬት ዝበሃሉ ንስፊሕ ከባቢ 
ወይ ቦታ ዝሽፍን ንኣብነት ብደረጃ 
ሃገር ዝውክሉ፣ ብክኢላታት ሳይንሳዊ 
መጽናዕቲታት ተገይሩሎም ዝተዳለዉን፣ 
ብመንግስቲ ዝተእወጁን ወይ ዝተሓገጉን፣ 
ኣብ ሕጊ እቲ ሃገር ድማ ብግቡእ 

ዝተሰነዱ መሬት ጠቀስ ሕጋጋት እዮም። 
ኣዋጅ መሬት ሃገርና 58/1994 ሓደ 
ኣብነት ሕጉግ ስርዓተ-ትሕዞ መሬት እዩ። 
እዚ ዓይነት ስርዓተ-ትሕዞ መሬት ነቲ ኣብ 
መንጎ ውልቀ ሰባትን ኣብ ሓደ ከባቢ 

ዝነብሩ ዝተፈላለዩ ኮማትን ዓድታትን 
ከጋጥም ዝኽእል መሬት ጠቀስ ግርጭታት 
ብቐሊሉ ዝፈትሕ፣ ውሑስ ምሕደራ 
መሬትን ልምዓት ከተማታትን ገጠራትን 
ንምውጣን ዘኽእል፣ ጸጋታት ተፈጥሮ 
ኣብ ምዕቃብን ምስሳንን ዘገልግሉ ዝርዝር 
ሕጋጋት ዝሓዘ ሕጊ እዩ። እንተኾነ ግን 
ህዝቢ ክሳብ ንረብሓኡ ምዃኑ ኣሚኑ 
ዝቕበሎ እኹል ጎስጓሳት እንተደኣ ክግበረሉ 
ዘይክኢሉ፣ ህዝቢ ኣባታዊ ስርዓተ-ትሕዞ 
መሬት ሓዲጉ ናብ ሕጉግ ስርዓተ-ትሕዞ 
መሬት ክርዕም ቀሊል ብድሆ ኣይኮነን። 
ሽሕ’ኳ ኣብ ሃገርና ከም ብድሆ ዘይረኣ 
እንተኾነ ኣብ ብዙሓት ሃገራት ኣፍሪቃ ግን 
ነዚ ካብ ኣባታዊ ናብ ሕጉግ ስርዓተ-ትሕዞ 
መሬት ናይ ምስግጋር መደባተን ክሳብ 
ሕጂ ክዕወታሉ ዘይክኣላ ሃገራት ኣለዋ። 
  ስርዓተ-ትሕዞ መሬት ኣብ ሓደ ደው 

ዝበለ ቀዋሚ ሕጊ’ውን ኣይኮነን፣ ምስ 
ግዜን ኩነታትን እናማዕበለን እናተለወጠን 
ይኸይድ እዩ። ሕብረተሰባት ዝጥቀሙሉ 
ስርዓት፡ ኣባታዊ ይኹን ሕጉግ ስርዓት 
ብዘየገድስ ምስ ግዜ ንኣሽቱ ለውጥታት 
እናተገብረሉ ይኸይድ እሞ፡ እቲ ለውጢ 
እናተዋህለለ ካልእ መልክዕ ናብ ምቕያር 
እቲ ቅብል ሕጊ ክበጽሕ ተኽእሎታት ኣሎ። 
ካብ’ዚ ብተወሳኺ ነቲ ኣብ መንጎ ኣባታዊን 
ሕጉግን ስርዓተ-ትሕዞ መሬት ዘሎ ንጹር 
ፍልልይ ዘህስስ ኩነት’ውን የጋጥም እዩ። 
ገለ ሃገራት ዘመናዊ ሕጊ ቅድሚ ምድላወን 
ወይ ሕጊ ዘለወን ክነሱ ነቲ ህዝቢ ናብቲ 
ሕጉግ ስርዓት ከሰጋግራኦ ክሳብ ዝኽእላ፡ 
ነቲ ዝጸንሐ ኣባታዊ ሕጊ ከም ቅቡል ሕጊ 
ተቐቢለን፣ ከም ሕጋዊ ስርዓት ድማ ቆጺረን 
ኣብ ምሕደራ መሬትን ጸጋታት ተፈጥሮን 
ይጥቀማሉ። ስለ’ዚ እቲ ስርዓት ኣባታዊ 
ክነሱ ኣብ ሓደ ግዜ ሕጉግ’ውን ኮይኑ ኣሎ 
ማለት እዩ። 

ምድባት ስርዓተ-ትሕዞ መሬት
  ስርዓተ-ትሕዞ መሬት ብዘይካ እቶም 

ኣብ ላዕሊ ዝተገልጹ ክልተ ዓበይቲ ምድባት 
በዞም ኣብ ታሕቲ ተዘርዚሮም ዘለዉ 
ሓፈሻዊ ምድባት’ውን ይግለጽ እዩ፥-
• ውልቃዊ (Private):- እዚ ዓይነት 

ስርዓተ-ትሕዞ ንውልቀ ሰባት፣ ንጽምዲ (ሰብ-
ሓዳር)፣ ኣብ ሓደ ዝተጠርነፉ ጉጅለ ሰባት፡ 
ትካላት ዋኒን፡ ወይ ዘይመንግስታውያን 
ውድባት ወዘተ. መሰል ተጠቃምነት 
ወይ’ውን ዋንነት ዝህብ እዩ። ንኣብነት ኣብ 
ሓደ ኮም ንዝርከቡ ውልቀ ስድራቤታት 
ናይ መንበሪ ቃጽዖ (ጤሳ)፣ ናይ ሕርሻ ቃጽዖ 
ከምኡ’ውን ገለ ኣግራብ ናይ ምጥቃም/
ምውናን መሰል ንውልቀን ክሕዝኣለን 
ይኸኣል።   
• ሓባራዊ/ማሕበራዊ (Com-

munal):- እዚ ዓይነት ስርዓተ-ትሕዞ ኣብ 
ውሽጢ ሓደ ኮም ንዝነብሩ ሰባት ብሓባር 
ዝጥቀሙሉ መሰል ዝህብ እዩ። እቲ መሰል 
ናይ ሓባር እኳ እንተኾነ እቶም ውልቀ 
ሰባት ግን በብውልቆም ዝጥቀሙሉ 
ደኣ እምበር ሓቢሮም ከም ሓደ ማሕበር 
ክጥርነፉ ኣየድልዮምን። ንኣብነት ኣባላት 
ሓደ ኮም ወይ ሓደ ዓዲ ኣብ ናይ ሓባር 
መሬት መግሃጫ ጥሪቶም ኣውፊሮም ሳዕሪ 
ከብልዑን ማይ ከስትዩን ብውልቂ መሰል 
የውሕሰሎም።  
• ክፉት (Open access):- እዚ 

ዓይነት ስርዓተ-ትሕዞ መሬት ንዝኾነ 
ይኹን ሰብ ፍሉይ ፍቓድ ኣይህብን እዩ 
ከምኡ’ውን ንዝኾነ ይኹን ሰብ ፍቓድ 
ኣይከልእን እዩ። ‘ስርዓተ-ትሕዞ ማእከል 
ባሕሪ’ ናይዚ ዓይነት ስርዓተ-ትሕዞ ኣብነታዊ 
መርኣያ እዩ። ማእከል ባሕሪ ንኹሉ 
ተጠቃሚ ክፉት እዩ። ካልኦት ንኹሉ 
ሰብ ክፉት ተጠቃምነት ዘፍቅዱ ኣብነታት 
ድማ ገለ መሬት መግሃጫ ከምኡ’ውን 
ገለ ጫካታት ይርከብዎም። ኣብ መንጎ 
ሓባራዊ/ማሕበራዊ ስርዓተ-ትሕዞን ክፉት 
ስርዓተ-ትሕዞን ዘሎ ፍልልይ እምበኣር፣ 
ኣብ ሓባራዊ/ማሕበራዊ ስርዓተ-ትሕዞ 
ዘይደቂ ዓዲ ወይ ኣባላት እቲ ኮም ዘይኮኑ 
ዝኽልክል ክኸውን ከሎ፣ ክፉት ግን ከም 
ስሙ ንኹሉ ካብ ርሑቕን ቀረባን ዝመጸ 
ተጠቃሚ ክፉት እዩ። 
• ሃገራዊ (State)፦ ኣብዚ ዓይነት 

ስርዓተ-ትሕዞ መሬት፡ መሰል ወይ ስልጣን 
ዋንነት ንመንግስቲ ወይ ኣብ መንግስቲ 
ዝርከብ ህዝባዊ ኣገልግሎት ዝህብ ትካል 
ንኣብነት “ናይ መሬት-በዓል ስልጣን” 
ወዘተ… ዝተዋህበ እዩ። ኣብነት እዚ ዓይነት 
ስርዓተ-ትሕዞ እንተርኢና ሃገራት መሬተን 
ወይ ጫካታተን ኣብ ትሕቲ ሃገራዊ 
ምሕደራ/ዋንነት ከም ዝተሓዝ ይገብራ 
እየን።

ይቕጽል . . .ይቕጽል . . .

ተኽለዝጊ ተኪኤ
ክፍሊ መሬት (ሚ/መ/ማ/

ኣከባቢን)



ሓዳስ   ኤርትራ

ምልክታምልክታምልክታምልክታ

VACANCY ANNOUNCEMENT
Asmara Mining Share Company is inviting applicants for the following 
position;

Maintenance Assistants
Number required – (07)
Type of contract – Indefinite

Major Duties and responsibilities.
• To assist the maintenance team with the planned and unplanned maintenance of any 
equipment on the mine site. 
• To keep the workplace in a clean and tidy condition. 
• To carry out the housekeeping of the workplace after any job has been completed. 
• Keep all tools and equipment in a clean and presentable condition. 

General responsibilities:
• Follow direct instructions from both the junior and senior HME supervisors.
• Maintain all workspaces and workshops in a clean condition.
• Clean all tooling on a regular basis.
• Be confident working in and around a busy HME workshop.
• Perform other duties as required.

Profile: Qualifications and Experience

Formal Education, Certifications or Equivalents

 • High school diploma or GED.
• Technical diploma or collage certificate.
Working Experience – Nature & Length
 • 1+ years’ experience in the large open pit mine.
• Experience in working in a busy HME workshop.
• Ability to be an active member of a multi-disciplinary team. 
• The ability to communicate effectively within a team environment.
• A commitment of the safety to yourself and your team members.
Technical Skills
 • Analytical skills
• Proficient in reading, writing, and communicating in English.
• Report Writing skills.
• Deliver quality performance (meeting scheduled maintenance forecasts.
Behavioral Skills
 • Get things done attitude.
• Safety leadership by example.
• Ability to work under pressure.
• Ability to work toward strict deadlines.
• Commitment to deliver on agreed targets.
• Results oriented.
• Ability to multitask.

Maintenance Clerk
Number required – (01)
Type of contract – Indefinite

Major Duties and responsibilities.
• To support the maintenance department in the day to day recording of maintenance 
jobs, stock ordering and inventory level maintenance. 
• Compiling daily, weekly, and monthly departmental reports as required by the com-
pany management. 

General responsibilities:
• Collect all maintenance information from the maintenance supervisors and compile 
reports in both hard and soft copies.
• Ensure the departments smooth operation and provide secretarial and administrative 
support to management.
• Prepare, assemble and process required documentation for time entry and maintenance 
scheduling.
• Input data and run reports utilizing computerized maintenance management system.
• Assist the Maintenance superintendent with general clerical work, data entry and parts 
inventory.

Profile: Qualifications and Experience

Formal Education, Certifications or Equivalents

 • High school diploma or GED.
• Diploma or collage certificate.
Working Experience – Nature & Length
 • 3+ years’ experience in large open pit mine.
• Work closely with the HME senior superintendent to 
maintain all maintenance records to the best possible 
standards.
• Ability to be an active member of a multi-disciplinary 
team. 
• The ability to communicate effectively within a team 
environment.
• A commitment of the safety to yourself and your 
team members.
Technical Skills 
• Analytical skills
• Proficient in reading, writing, and communicating in 
English.
• Report Writing skills.
• Deliver quality performance (meeting scheduled 
maintenance forecasts.
Behavioral Skills
 • Get things done attitude.
• Safety leadership by example.
• Ability to work under pressure.
• Ability to work toward strict deadlines.
• Commitment to deliver on agreed targets.
• Results oriented.
• Ability to multitask.

General Information and other requirements:

 Place of Work:   Asmara and AMSC sites
 Type of contract:   Indefinite Period
 Salary:    As per the Company sal-
ary scale

Additional requirements for Nationals: 

• Having fulfilled his/her National Service obligation 
and provide evidence of release paper from the Minis-
try of Defense. 
• Present clearance paper from current/last employer.
• Testimonial documents to be attached (CV, work ex-
perience credentials, a copy of your National Identity 
Card, etc.).
• Only shortlisted applicants would be considered as 
potential candidates for an interview.
• Application documents will not be returned to the 
sender.
• All applications should be sent through the post of-
fice.
• Deadline for application: 7 days from the day of pub-
lication in the Newspaper.

 Address:  Please mail your applications to;
                            Asmara Mining Share Company, 
                            P. O. Box 10688 Asmara, Eritrea
 Applicants shall be required to send a copy to:
                            Mineral Resources Management
                            P.O. Box – 272
                            Asmara
 Note to Eritrean applicants:  
                         Please send a copy of your application 
to
                         Aliens Employment Permit Affairs,
                         P. O. Box 7940 Asmara, Eritrea

3 መጋቢት 2024 - ገጽ 5መበል 33 ዓመት ቁ.159

ምልክታምልክታምልክታምልክታ
ናጽነት ደስበለ - ሓበን ገብረኣምላኽ - ሳምራዊት መለስናጽነት ደስበለ - ሓበን ገብረኣምላኽ - ሳምራዊት መለስ

VACANCY ANNOUNCEMENT

Asmara Mining Share Company is inviting applicants for the following posi-
tion;
Lead Hand Electrician
Number required – (01)
Type of contract – Indefinite

Major Duties and responsibilities.
• To support the senior electrical supervisor in the day to day running of the fixed and 
mobile mining equipment. 
• To follow instructions based on the decisions made in the absence of the maintenance 
superintendent. 
• Mentor and coach, the junior workforce with the view to making internal promotions in 
the future. 
• Ensure a clean, safe, and environmentally friendly workshop and surrounding areas.

General responsibilities:
• Prepares equipment for repair or parts replacement.
• Must have both single & three phase experience.
• Ensure maintenance works in compliance with norms and standards applicable in Er-
etria.
• Develop maintenance plans for mine site equipment in case the norms do not exist in 
Eretria.
• Starts equipment following any repairs and tests the performance in relation to OEM 
standards.
• Withdraws equipment, components and materials from the inventory and order materials 
from vendors as required.
• Installs new equipment, including conduit, wiring, pull boxes, transformers and to effect 
repairs and alterations to high voltage systems.
• Install and maintain transformers, converters, regulators, cables, switches, circuit break-
ers, mechanical and electronic systems.
• Provide technical support to the maintenance and electrical team.
• Accomplish tasks with allotted time and in compliance with budget constraints.
• Work to achieve global objectives for mine site production.
• Ensure that subordinate colleagues work safely, assist the supervisor to accomplish in-
spection of work areas and lead daily Toolbox meetings.
• Participate in planning of maintenance activities.
• Maintain his/her equipment clean as well as that of the site under his/her responsibility.
• Promptly inform the Maintenance Leader in case of tools or equipment maintenance or 
replacement need.
• Complete all necessary documents in relation with maintenance management system.
• Promote a safe work environment in compliance with enforced health and safety poli-
cies and practices and collaborate to improve them.
• Lead and coach team members by implementing programs in technical training, safety, 
quality, communications, performance recognition, and internal employee development.
• Ensure continued operations of production shifts through execution of the production 
plan and schedules.
• Inspect assigned work units to ensure schedules and objectives are attained.
• Prioritizes maintenance system and facility repair needs to minimize production down-
time, while assuring safety, quality, and reliability.
• Respond to maintenance emergency conditions with the accurate mixture of skilled 
technicians to minimize downtime, planning major repairs and installations.
• Establish critical system priority lists, ensure all materials used for work orders are 
tracked, and balance multiple projects simultaneously to completion.
• Directly supervise first-line or shift Supervisors.
• Perform other duties as required.

Profile: Qualifications and Experience

Formal Education, Certifications or Equivalents

 • High school diploma or GED.
• Technical diploma or collage certificate.
• Technical Engineering, General education, Associated education, Business, Industrial, 
Manufacturing Management or Electrical engineering.
Working Experience – Nature & Length
 • 5+ years’ experience in large open-pit mining of which 2 years supervisor experience 
• Work closely with the senior electrical supervisor to develop and communicate relevant 
KPI’s for the maintenance team PPM compliance %, PM over run’s, schedule adherence, 

MTBF and % PMs executed.
• Ability to lead and co-ordinate a multi-disciplinary 
team.
• Support the implementation of maintenance best prac-
tices, methodologies, and technologies for the creation of 
standard work routine maintenance activities.
• Support the implementation of maintenance best prac-
tice methodologies/technologies including LSS processes 
the creation of standard work routine maintenance activi-
ties.
Technical Skills
 • Leadership skill in multi-disciplinary environment.
• Analytical skills
• Proficient in reading, writing, and communicating in 
English.
• Report Writing skills.
• Decision making skills.
• Plan, organize and execution skills.
• Breakdown Monthly/Weekly plans to deliver daily/
weekly maintenance targets.
• Valid Driver’s License.
• Deliver quality performance (meeting scheduled main-
tenance forecasts.
Behavioral Skills
 • Strong Supervisory skills. Get things done attitude.
• Safety leadership by example.
• Interpersonal skills.
• Ability to work under pressure.
• Ability to work toward strict deadlines.
• Commitment to deliver on agreed targets.
• Results oriented.
• Ability to multitask.
• Demonstrated team building and mentoring skills.

General Information and other requirements:

 Place of Work:   Asmara
 Type of contract:   Indefinite Period
 Salary:    As per the Com-
pany salary scale

Additional requirements for Nationals: 

• Having fulfilled his/her National Service obligation and 
provide evidence of release paper from the Ministry of 
Defense. 
• Present clearance paper from current/last employer.
• Testimonial documents to be attached (CV, work expe-
rience credentials, a copy of your National Identity Card, 
etc.).
• Only shortlisted applicants would be considered as 
potential candidates for an interview.
• Application documents will not be returned to the 
sender.
• All applications should be sent through the post office.
• Deadline for application: 7 days from the day of publi-
cation in the Newspaper.

 Address:  Please mail your applications to;
                            Asmara Mining Share Company, 
                            P. O. Box 10688 Asmara, Eritrea
 Applicants shall be required to send a copy to:
                            Mineral Resources Management
                            P.O. Box – 272
                            Asmara
 Note to Eritrean applicants:  
                         Please send a copy of your application to
                         Aliens Employment Permit Affairs,
                         P. O. Box 7940 Asmara, Eritrea

3 መጋቢት 2024 - ገጽ 6መበል 33 ዓመት ቁ.159

‘ድልያ ደቂ ሰብ ንናይ ምንባር ዕላማ’፡ ኣዝያ 
እትምስጥ መጽሓፍ እያ። እቲ ልዕሊ 220 
ገጻታ ብሓንቲ ዓረፍተ-ነገር እንተዝጽሞቝ፡ 
ብስጋ፡ ብመንፈስ፡ ብትሕዝቶ፡ ኮታስ ኩሉ 
ዓይነት ጸጋ ተዓዲሉ ክነሱ ነፍሱ ዘጥፍእ ሰብ 
በቲ ሓደ፡ ኩሉ’ዚ ጸጋታት’ዚ ዝሰኣነ ካልእ ሰብ 
ከኣ ብሓጐስ ዝነብረሉ ምኽንያት እንታይ 
እዩ? ንዝብል ሕቶ እያ እትምልስ። ሕጂ ግን 
ብዛዕባ’ዛ መጽሓፍ ኣይኮንናን ክንትንትን። 

ኪኖ ኣብለጭላጪ ነገራዊ ዋኒን፡ ንነፍስን 
ሕልናን ዝቕልብ ሓቀኛ ዕግበት ንዘቋምቱ 
ገለ ከዋኽብቲ ኢና ክንጽሕፈሎም።
ዘዝሓዙወን ኵዓሳሱ ናብ ሰክዔት እናወርወሩ 

ሸቶ ካብ ምቝጻር ዝዓቢ ሕልምን ዕላማን 

ዘይብሎም ዝመስሉና ከዋኽብቲ ስፖርት 
ብዙሓት እዮም። ልክዕ እዩ መብዛሕትኦም 
ናይ ዕድመ ብስለት’ውን ስለዝጎድሎም፡ በቲ 
ዘይውዳእ ዝመስሎም ገንዘቦም ንዕግበት ወይ 
ሓጎስ ክዕድግዋ ዝፍትኑ ኣዝዮም ቡዙሓት 
እዮም። ብፍላይ’ኳ ናብቲ ናይ ከዋኽብቲ 
ዓለም ኣብ ዝኣትውሉ ፈለማ ግዜ፡ ብገንዘቦም 
ኩሉ ነገር ከገዝኡ እዮም ህርድግ ዝብሉ፡
፡ እግረ-መገድና፡ ካሜሮናዊ ኮኾብ ኵዕሶ 
እግሪ ኣሌክስ ሶንግ ፈለማ ናብ ኣርሰናል 
ምስተጸምበረ ብዛዕባ ዘጋጠሞ ኣብ መርበብ 
ሓበሬታ ዝለጠፎ ጽሑፍ ንርአ። 
“ወዲ 17 ዓመት ኮይነ ናብ ኣርሰናል 

ክጽምበር ውዕል ምስ ፈረምኩ፡ 15 ሽሕ 
ፓውንድ ኣብ ኢደይ ተቐቢለ። እዚ ርእየዮ 
ዘይፈልጥ ገንዘብ ኣብ ፍጹም ናይ ሓጐስ 
ፈንጠዝያ ሸሚሙኒ። ዓለም ዝጨበጥክዋ 
ኮይኑ ተሰሚዑኒ። ባዕልኹም ገምትዎ፥ 4 
ሽሕ ጥራሕ ዝኽፈል ዝነበርኩ ኮተቴ 15 
ሽሕ ምስተኸፈልኩ፡ ኩሉ’ቲ ዓበይቲ ናይ 

ኣርሰናል ከዋኽብቲ ዝገብርዎ ክገብር ኣለኒ 
ዝብል ኒሕ ሒዙኒ። ሓደ መዓልቲ፡ ኣብ ናይ 
ልምምድ ቦታ፡ ኣብ ኣፍደገ ምስ ቴሪ ሄንሪ 
ንራኸብ፡ ኣብ’ቲ ሽዑ እዋን ሄንሪ ሒዝዋ 

ዝመጸ ማኪና፡ ፍጹም እያ ሰሊባትኒ፡ ሊንኮልን 
ናቪጌተር ዝዓይነታ ኣዝያ ክብርቲ ማኪና 
እያ። ሽዑ ሓሲበ፡ ‘ኣነ’ውን ገንዘብ ኣለኒ ስለዚ 
ከምዚኣ ዓይነት ማኪና ክዕድግ እኽእል እየ’ 

ኢለ ደምዲመ።
እዘን ዓበይቲ ክለባት፡ ዋላ’ውን ገንዘብ ኣብ 

ኢድካ ኣይሃልኻ ዝደለኻዮ ነገር ክትዕድግ 
ምስ እትደሊ ካብ ደሞዝካ ዝቑረጽ ገንዘብ 
የለቅሓኻ እየን። ኣነ’ውን ከመይ ዝኣመሰለት 
ክብርቲ ማኪና ዓዲገ፡ ከም ሰበይ ታዕነን 
እናበልኩ ክዝውር ጀሚረ።  ልክዕ ክልተ 
ወርሒ ምስዘወርክዋ ግን ሰላሕ ኢለ ናብ’ታ 
ዝዓደግኩላ ትካል መሊሰያ። እታ ስራሓት 
ኣመሪካ ዝኾነት ማኪና ዝኣኸለ ነዳዲ 
ዘይኣኽላ ናይ ከፐርቴ ማኪና እያ። ዕለታዊ 
ኣስቤዛ’ኳ ምሽማት ስኢነ ፍጹም ነድየ። 
ናብ’ቶም ሸያጦ ማኪና ተመሊሰ ኸኣ ንእስ 
ዝበለት ቶዮታ ከምጽኡለይ ነጊረ ማኪናኦም 
መሊሰሎም።
ብድሕሪ’ዚ ቴሪ ሀንሪ ኣብ ኣፍደገ ቦታ 

ልምምድ ረኺቡኒ፡ “ማኪናኻ ዳኣ እንታይ 
ኮይና” ኢሉ ሓቲቱኒ። “ጫማኻ ማዕረ 
እግርኻ፡ ነዳዲ ምኽኣል ስኢነያ መሊሰያ” 
ምስ በልክዎ፡ ብዙሕ ስሒቑ። እዚ ዛንታ 

ንመብዛሕትኦም ከዋኽብቲ ስፖርት 
ክውክል ይኽእል እዩ። ናብ ቀንዲ 
ኣርእስትና ክንምለስ፡፡ ሕጂ ንገለ ካብ’ቶም 
ሃብቶምን ዝናኦምን ናብ ዓቢ ቅዉምነገር 
ብምቕያር ኣብ ህይወት ደቂ-ሰብ ዓቢ 
ኣበርክቶ ዝገብሩ ስፖርታውያን ንርአ።
ኣብ 1978 ኣብ ሞንጎ’ቲ ጽንኩር ፊናንሳዊ 

ቅልውላው ኣይቮሪኮስት፡ ክልተ ባንከኛታት፡ 
ኣልበርት ድሮግባን ክሎታይልድ ድሮግባን 
ዝተባህሉ መጻምዲ፡ ዲድየር ዪቨስ ድሮግባ 
ተቢሊ ንዝተባህለ ህጻን ፈርዮም። ኣዲኡ 
ክሎታይልድ ኣድናቒት ናይ ሓደ ጆሲፕ 
ብሮዝ ቲቶ ዝተባህለ ይጎዝላቭያዊ ፖለቲከኛ 
ብምንባራ ‘ቲቶ’ ዝብል ሳጓ ኣጠመቐቶ። 
ብጥልያንንን ስጳኛን ቲቶ ማለት ደርማስ 
ወይ ዓርሞሽሽ ማለት እዩ። ኣታዊኦም ዓቕሚ 
ነብሶም’ኳ እንተነበረ፡ ወለዱ፡ ዝሓዙ ሒዞም 
ድሮግባ ዝተመጣጠነ መግቢ እናተመገበ 
ኣብ ቅዉምነገር ክበጽሓሎም እዮም ዝጽዕሩ 
ነይሮም። ኣይኮነሎምን ግን፡ ህጻን ድሮግባ 
ብዓጸቦ ተጠቒዑ።
ወዲ ሓምሽተ ዓመት ድሮግባ ካብ ዓጸቦ 

ክወጽእ እንተኾይኑ፡ ንስደት ከምርሕ ነይሩዎ። 
ኣብ ክሳዱ፡ ‘ዲድየር ድሮግባ፡ ንሚቸል ጎባ ኣብ 
ፓሪስ ክረኽቦ’ ዝብል ሕላገት ተንጠልቲሉሉ፡ 
ኣይሮፕላን ሰሪሩ ዓዲ ቐዪሩ። ኣኮኡ ዝኾኖ 
ሚቸል ጎባ ፕሮፌሽናል ኵዕሶ ንኽጻወት  
ኣቐዲሙ እዩ ናብ ፈረንሳ ከይዱ። ሚቸል፡ 
ኣብ ታሕተዋይ ሊግ ፈረንሳ ምስ ዝነበረት 
ስቴድ ብረስቶይስ 29 እዩ ዝጻወት ኔሩ። ኣብዛ 
ጋንታ እኹል ደሞዝ’ኳ እንተዘይነበሮ፡ ወዲ 
22 ዓመት እንከሎ ግን ንዲድየር ድሮግባ 
ከምወላዲኡ ኮይኑ ከዕብዮ ሕጋዊ ሞግዚትነት 
ወሲዱ።
ኣብ ሓንቲ ጸባብ ክፍሊ ክልቲኦም ናብራ 

ብሓባር ክፍልምዎ እንከለዉ፡ ሚቸል ንወዲ 
ሓፍቱ እኹል ክንክን እናገበረ ከዕብዮን 
ስሩዕ ልምምድ ከምዝከታተል ክገብሮን 
ጀሚሩ። ነቲ ግዜ ክዝክር እንከሎ ድሮግባ፡ 
“መጀመርያ ንፈረንሳ ዝመጻኹሉ፡ መዓልታዊ 
ቀለበይ ብኽያት እዩ ኔሩ። ፈረንሳ ስለዝኸድኩ 
ኣይኮንኩን ዝበኪ ኔረ፡ ኣብ ዝኾነ ካልእ 
ቦታ’ውን እንተዝነብር’ውን ካብ ብኽያት 
ኣይምተዓገትኩን፡ ናፍቖት ኣቦይን ኣደይን 
ፍጹም ክጻወሮ ኣይከኣልኩን” ይብል።
ሰለስተ ዓመት ኣብ ፈረንሳ ድሕሪ ምቕማጡ 

ግን፡ ኣኮኡ ናብራ ምኽኣል ስኢንዎ፡ ስለዚ 
ህጻን ዲድየር ከምዝሃቦ ናብ ኣይቮሪኮስት 
ክምለስ ተገዲዱ። እቲ ኩነት ኣብ ህይወቱን 
መጻኢኡን እንታይ ጽልዋ ከምዝነበሮ ይፈልጥ 
ኣይነበረን፡ ዳጋማይ ናብ ሕቚፊ ወለዱ 
ምምላሱ ጥራሕ እዩ ዝግድሶ ኔሩ። ንዲድግየር 
ድሮግባ ኣይቮሪኮስት ጥራይ እያ ማምቚ 
ዓዱ።
 ናይ 80ታት ቁጠባዊ ቅልውላው፡ ፈታው 

ዓዱ ድሮግባ ኣብ ዓዱ ክማሙቚ ኣይገደፎን። 
ድሕሪ 3 ዓመት ከም እንደገና ናብ ኣኮኡ ናብ 
ፈረንሳ ተመሊሱ። ሕጂ ግን ድሮግባ ወይ 
ትምህርቲ ክከታተል ወይ ድማ ኣብ ኵዕሶ 
ክነፍዕ ኔርዎ። ታሪኹ ነዊሕ እዩ፡ ድሕሪ 
ቡዙሕ ቃልሲ ግን ድሮግባ ፈለማ ኣብ ናይ 
መናእሰይ ጋንታ ተጸምቢሩ ኵዕሶ ክጻወት 
ድሕሪ ምጅማር፡ ድሕሪ ብዙሕ ውረድ 
ደይብ ‘ለ ማንስ’ ምስ ዝተባህለት ዓበይ ክለብ 
ክጽምበር በቒዑ። ኣብ 2002 ከኣ ንሃገራዊት 
ጋንታ ኣይቮሪኮስት ወኪሉ ክጻወት ዕድል 
ረኺቡ።
ናይ ድሮግባ ዓቢ ሕልሚ ድሮግባ ኪኖ 

ፕሮፌሽናል ተጻዋታይ ምዃን ዝኸይድ 
እዩ ኔሩ። ፕሮፌሽናል ተጻዋታይ ኮይኑ ናብ 
ዘፍቅራ ዓዱ ክምለስ ምብቅዑ ዕዙዝ ትርጉም 
እዩ ኔርዎ። ድሕሪ ናይ ዓሰርተ ዓመት 
ምንፍፋቕ ማልያ ሃገራዊት ጋንትኡ ወድዩ 
ምስ ህዝቡ ተሓቛቊፉ። ናይ ህዝቡን ሃገሩን 
ናፍቖት እፎይ ኢሉ ከስተማቕር ኣብ ዘንቀደሉ 

ስፖርትስፖርት
ተስፋልደት መብራህቱተስፋልደት መብራህቱ

ስፖርትስፖርት

ግን፡ ሓደ ዘሕዝን ፍጻሜ ኣብ ኣይቮሪ ኮስት 
ተኸሲቱ። ሃገሩ ኣብ ህልም ዝበለ ኲናት 
ሕድሕድ ተሸሚማ። ኣብ 2004፡ ዲድየር 
ድሮግባ፡ ሃገሩ ኣንጻር ደቡብ ኣፍሪቃ ንዝነበራ 
ናይ መጻረዪ ግጥም ንምጽዋት ምስ መጸ፡ 
ቅልውላው ሃገሩ መሊሱ ብኢሱ፡ ጎደናታት 
ኣቢጃን ብዕጡቓት ወተሃደራት፡ ድሩዓት 
መካይንን ታንክታትን መሕለፊ 
ተሳኢንዎ፡ ናይ ጽልእን ቅርሕንትን 
መንፈስ ተንጠጥዩ ጸኒሑዎ።
እቲ ናይ ኣይቮሪኮስት ዕግርግር 

ኣብ 1999 ብዝተፈጸመ ዕልዋ 
መንግስቲ እዩ ተበጊሱ። ኣይቮሪኮስት 
ወተሃደራዊ ስርዓት ተተኺልዋ 
ድሕሪ ምጽናሕ፡ ኣብ 2000 ዓ/ም 
ድሕሪ ዝተኻየደ ምርጫ ሎረንት 
ግባግቦ ተዓዊቱ። ብውጽኢት 
ምርጫ ዘይተሓጎሱ ብኣላሰን 
ኡታራ ዝምርሑ ተቓወምቲ 
ድማ ቃልሲ ኣንጻር መንግስቲ 
ተተሓሒዞሞ።
ውድብ ሕቡራት ሃገራት፡ 

ፈረንሳን ካልኦት ሃገራትን ውድባትን ነቲ 
ግጭት ከህድኡዎ ኣይከኣሉን። ክልቲኦም 
ወገናት፡ ጎደናታት፡ ህንጻታት፡ ኣብያተ 
ትምህርቲ፡ ሆስፒታላት ናብ ድፋዓት ቀዪሮሞ፡
፡ ዓዲ ብኲናት ተሓሚሳ።
“ህጻን ኮይነ ኣብ ዝተሰደድክሉ፡ ኣዝያ 

ግርምቲ ሃገር እያ ኔራትኒ። ጎደናታታ ሰላም 
ዝሰፈኖ፡ ብልሙዕ ኣትክልቲ ዘጌጸ፡ ህዝባ ከኣ 
ፍሽኽታ ዘይፍለዮ ሰላማዊ ኔሩ። ድሕሪ 
ገለ ዓመታት ምስ ተመለስክዋ ግን፡ ፉጹም 
ንትኹል ተገልቢጣ ጸኒሓትኒ፡ ኣብ ርእሰይ ከኣ 
መፍትሒ ዘይብሎም ሕቶታት ክመላለሱ 
ጀሚሮም።” ይብል ድሮግባ። ገጠራትን 
ናኣሽቱ ከተማታትን ብዕጡቓት ተወሪረን 
ናብ ድፋዓትን ወተሃደራዊ ማዓስከራትን 
ተቐዪረን። ከተማ ኣቢጃን ብዕጡቓት 
ተጎቢኣ፡ ጎሮሮኻ እተተርክስ ኩባያ ማይ’ኳ 
ዘይትልግስ ደበንገረ ተለዊጣ። በቲ ኩነታት 
ኣዝዩ ጒሁይ’ኳ እንተነበረ በቲ ሽዑ ዝነበሮ 
ትሑት ጽልዋን ዝናን ግን ክገብሮ ዝኽእል 
ነገር ኣይነበረን። 
ቀስ ብቐስ ግን ድሮግባ ብቕዓቱ ኣብ 

ኵዕሶ እናጎልሐ መጺኡ። ኣብ 2004፡ ብ24 
ሚልዮን ፓውንድ ናብ ማርሰ ዝተባህለት 
ዓባይ ጋንታ ክጽንበር በቒዑ። ብድሕሪ’ዚ 
ዲድየር ድሮግባ ዝናኡ እናበረኸ ኣብ 
ርእሲ ምምጽኡ ኣብ ሃገሩ ዝነበሮ ፍቕሪን 
ናፍቖትን ‘ውን እናሻዕ ኣናወሰኸ እዩ 
ዝመጽእ ኔሩ። “ፖለቲከኛታት ዝኸፋፈልዋ 
ሃገር ብክዑሶ ናብ ሓድነት ክንመልሳ ኢና” 
ዝብል ዘይንቕነቕ መርገጺ ሒዙ ጉዕዞ ሰላም 
ኣበጊስዎ።
ሓደ ካብ’ቲ ተዘካሪ ድሮግባን ደቂ 

ጋንትኡን ንስለ ሰላምን ሓድነትን ሃገሮም 
ዝካየድዎ ጻዕሪ፡ ኣብ 2005 ናብ ዋንጫ 
ዓለም ንምሕላፍ ንሱዳን 3 ብ 1 ድሕሪ 
ምስዓሮም ዘጋጠመ ፍጻሜ እዩ። ኣይቮሪኮስት 
ንመጀመርያ ግዚኣ ናብ ዋንጫ ዓለም 
ሓሊፋ ዝመልእኽቱ ዜናዊ ሸፈነ ንምክያድ 
ጋዜጠኛታት ኣብ ዝመጹሉ፡ ክዛረቡ 
ዝኽእሉ ተጻወትቲ ኣይረኸቡን። ሲሪል 
ዶሞራድ ዝተባህለ ተኸላኻላይ ጥራሕ እዩ 
ንበይኑ ጸኒሕዎም። እዚ ተኻላኻላይ ነቶም 
ጋዜጠኛታት ደድሕሪኡ ክስዕቡ ሓቢሩ ናብ 
መቐየሪ ክፍሊ ሒዝዎም ከደ። ኩሎም 
ኣባላት ሃገራዊት ጋንታ ኣይቮሪኮስት ድማ 
ኣባኡ ጸንሕዎም። ብዘይዝኾነ ዘረባ  ድሮግባ 
ዝዛረቦ ስለዘለዎ እቲ ዕድል ንዕኡ ክንህቦ 
ብምባል ዲድየር ድሮግባ ክዛረብ መድረኽ 
ኣረከብዎ። እዚ ዝስዕብ ልቢ ዝትንክፍ ዘረባ 
ድማ ኣስመዐ።

“ደቂ ተባዕትዮን ደቂ ኣንስትዮን 
ኣይቮርያውያን” ብምባል ብዝተኣሳሰረ ገጽ 
መደርኡ ጀሚሩ። “ካብ ሰሜን፡ ደቡብ፡ 
ማእከል፡ ምዕራብ ኩልና ደቂ ኣይቮሪኮስት 
ናብ ሓንቲ ዕላማ ብሓባር ክንጎዪ ከምእንኽእል 
ሎሚ ኣመስኪርና ኣለና። ናብ ዋንጫ ዓለም 
ክንሓልፍ በቒዕና። ናይ’ዚ ዓወት’ዚ ጽምብል 

ንኹልና ዝምልከትን ኣብ ሓደ ዝእክበናን 
ከምዝኸውን ከኣ ቃል ኣቲና ኔርና ኢና። 
ሎሚ ተንበርኪኽና ንልምነኩም ኣለና፡ 
ይቕሬታ፡ ይቕሬታ፡ ይቕሬታ። እታ ዝዓበየ 
ጸጋ ዘለዋ ኣፍሪቃዊት ሃገር፡ ሎሚ ብውግእን 
ወረ ውግእን ክትሕመጽ ኣይንፍረዳ። ሕጂ 
ብረትኩም ደርብይዎ፡ ምርጫ ኣካይዱ፡ 
ንኹሉ ዝጥዕሞ ንሱ ጥራሕ እዩ።” ድሕሪ 
ምባሉ ብሙሉኣም’ቶም ኣባላት ሃገራዊት 
ጋንታ ተንሲኦም ብዓውታ ሃገራዊ 
መዝሙሮም ኣንጎድጒዶሞ።
ኣብ 2008 ድማ፡ ሃገራዊት ጋንታ 

ኣይቮሪኮስት ንማዳጋስካር ዓዲማ መጻረዪ 
ግጥም ኣብ ከተማ ኣቢጃን ከተካይድ 
ተመዲቡ ኔሩ። ይኹን ደኣ እምበር፡ ዲድየር 
ድሮግባ ምስ ሃገራዊ ፈደረሽን ኵዕሶ እግሪ 
ብምዝርራብ፡ ኣቲ ግጥም ኣብ ክንዲ ኣብ 
ኣቢጃን፡ ተቓወምቲ ሓይሊታት ኣብ 
ዝቆጻጸርዋ ዝነበሩ ከተማ ቡዋከ ከምዝቕየር 
ጌሩ። ንናይ ሽዑ ፕረዚደንት ሎረንት 
ግባግቦን፡ መራሒ ተቓወምቲ ኣላሳን ኡታራን 
በብውልቆም ረኺቡ፡ እቲ ስፖርታዊ ግጥም 
ብሰላም ንኽዛዘም አእጃሞም ከበርክቶ 
ኣቐዲሙ ተማሕጺንዎም። ክልቲኦም 
መራሕቲ ነቲ ግጥም ብሓደ ኮይኖም 
ክከታተልዎ ከኣ ዕድመ ኣቕሪቡሎም። 
ኣብቲ ግጥም ኣይቮሪኮስት ን ማዳጋስካር 

5 ብ 0 ረቲዓታ። ተቓዋማዩ ደጋፋዩ 
ኩሉ ኣይቮርያዊ ብናይ ጽንብል 
መንፈስ ንሜዳ ኣዕለቕሊቕዎ፡ ጠያዪቲን 
ብመዳፍዕን ንሰማያት ዕምብረ ኣምሲልዎ። 
ኩሎም ተተፋነንቲ ሓይሊታት ብሓባር 
ስሒቖም፡ ኣእዳው ተጨባቢጦም፡ 
ተሓቛቊፎም’ውን። ኣብ ወርሒ ታሕሳስ 
ናይ’ቲ ዓመት ከኣ እቲ ኲናት ሕድሕድ 
ብወግዒ ኣብቂዑ።
ዝናን ስምን ድሮግባ ሰላም ኣምጺኡ። 

“ድሕሪ ደጊም ኩሉ ገንዘበይን ሃብተይን 
ንሃገረይ ተጥፋእክዎ ሓላል እዩ” ብምባል 
ድሮግባ፡ ብስሙ ሓያለ ኣብያተ ትምህርቲ፡ 
ጽርግያታት፡ ሆስፒታላት ሰሪሑ ክሳዕ ለይቲ 
ሎሚ ብኽብሪ እናተዘከረ ይነብር ኣሎ። 
ኣብ’ዚ ዝሓለፈ ወርሒ ኣብ ኣይቮሪኮስት 
ዝተኣንገደ ዋንጫ ኣፍሪቃ፡ ድሮግባ ዘርኣዮ 
ወንን ደገፍን፡ ንሃገራዊነቱን ፍቕሪ ሃገሩን 
ዘንጸባርቐ ናይ ቀረባ ተዘክሮ እዩ፡ ኣብ 
መንእሰያት ተጻወትቲ ዝሰረጸ ሃገራዊ ወኒ 
ከኣ ብጽዋእ ኣፍሪቃ 2023 ተደቢሱ።

ኻልድ መሓመድብርሃንኻልድ መሓመድብርሃን

ኲናት ሕድሕድ ዘኽተመ ጽልዋ ዲድየር ድሮግባ
“ብዘይ ሰላም፡ ሃብቲን ንዋይን ሓቀኛ ጽዋእ ኣየዕትሩን እዮም” ድሮግባ።

ሓምላይ ቦታ ህድኣት ኣእምሮ መንእሰያት የበርኽብተመራመርቲ ዩኒቨርሲቲ ዋተርሉ 
ኣብ ዝተኻየደ መጽናዕቲ፡ ኣብ ሓምላይ 
ቦታ ግዜ ዘሕልፉ ኣብ ዕድመ ኩትትና 
ዝርከቡ ትሕቲ ዕድመን መንእሰያትን፡ 
ኣእምሮኣውን ኣካላውን ረብሓ 
ከምዝረኽቡ ተሓቢሩ። 
እቶም ተመራመርቲ፡ ኣብ ከተማታት 

ዝነብሩ መንእሰያት ኣብ ከባቢኦም ሓምላይ 
ትሕተ ቅርጺ ምስ ዝህሉ፡ ህድኣት ኣእምሮ 
ከምዝረኽቡ ኣነጺሮም። ንሳቶም፡ ኣብ 
ሓምላይ ቦታ ሃዲእካ ምጉዓዝን ኣዕሚቚካ 
እናስተንፈስካ ኣከባቢኻ ምዕዛብን፡ ኣብ 
ምህዳእ ኣእምሮኣዊ ወጥርን ምምሕያሽ 
ሓፈሻዊ ጥዕናን ኣበርክቶ ከምዘለዎ 
የረድኡ። እዚ ብዝያዳ ኣብ ትዕቲ ዕድመን 
መንእሰያትን ኣተኵሮ ገይሩ ዝተኻየደ 
ብዓይነቱ ናይ መጀመርያ መጽናዕቲ፡ 

ኣብ’ዚ ዕድመ’ዚ ዝርከቡ ሰባት ግዜኦም 
ብብዝሒ ኣብ ዘሕልፉሉ ቦታታት ማለት፡ 

ከም መጸበዪ ኣውቶቡሳት፡ ጎደናታት፡ 
ቤት ሻህን ባህርያዊ መናፈሻታትን እዩ 

ተሰላሲሉ። 
ኣብ’ቲ ውጽኢት ከኣ፡ ኣእምሮኣዊ ወጥሪ 

ቈልዑ ኮነ መንእሰያት ካብ ኣብ መዘናግዒ 
ቦታታት፡ ብዝያዳ ኣብ ተፈጥሮኣዊ 
ቦታታት ከምዝጎድል ተነጺሩ። እቶም 
ተመራመርቲ፡ መንእሰያት ካብ ክልተ 
ክሳብ ሰለስተ ደቓይቕ ንህድኣት ማያዊ 
ኣካልን ኣግራብን ምስ ዝዕዘቡ፡ ኣእምሮኣዊ 
ወጥሮም ብትሽዓተ ሚእታዊት 
ከምዝጎድል ገሊጾም። እንተኾነ፡ ንውሓት 
ደቓይቕ ኣብ ልዑል ምንቅስቓስ ዘለዎ 
ጎደናታት ግዜኦም ምስ ዘሕልፉ ግን፡ 
ወጥሪ ኣእምሮኦም ብ13 ሚእታዊት ክብ 
ከምዝብል ወሲኾም ሓቢሮም። 
ኣብ’ዚ ከተማታት ዘስፋሕፍሐሉ ዘሎ 

ግዜ፡ ንእምሮኣውን ኣካላውን ጥዕና 
መንእሰያት ከርብሕ ዝኽእል ትሕተ 
ቅርጺ ምህናጽ፡ ሓደ ካብ’ቲ ብደረጃ 
ዓለም ክስርሓሉ ዘለዎ ዕዮታት ምዃኑ 
እዮም እቶም ክኢላታት ዝገልጹ። ኣብ’ዚ 
ዕድመ እትቐስሞ ኣካላዊ ኮነ ኣእምራዊ 
ተመኵሮ፡ ኣብ ዝተናውሐ እዋን ንጥዕና 
ጸላዊ ምዃኑ ይሕበር። 
ኣብ’ቲ መጽናዕቲ፡ ኣብ ከተማታት 

ምህላው ባህርያዊ ቦታታት ከም 
ቀላይ፡ ኣግራብ ዘለዎ መናፈሻ፡ ስፍራ 
ኣታኽልትን፡ ኣግራብ ናይ ጎደናታትን 
ኣብ መንእሰያት እወታዊ ስምዒታት 
ከምዝፈጥሩ፡ ኣብ መወዳእታ ኣካየድቲ 
እቲ መጽናዕቲ ኣመልኪቶም።

ኣብ መዳሕንቲ-ሰብ ዝተዳቐቑ ‘ፕላስቲካት’ ተረኺቦም
ብተመራመርቲ ዩኒቨርሲቲ ሜክሲኮ 

ኣብ ዝተኻየደ መጽናዕቲ፡ ኣብ ነፍሲ-
ወከፍ መዳሕንቲ ናይ ሰብ ኣብ ዘካየድዎ 
መጽናዕታዊ ምርምር፡ ዝተዳቐቑ ፕላስቲካት 
ከምዝተረኽቡ ሓቢሮም። 
ኣቐዲሙ ኣብ ዝተኻየደ መጽናዕትታት፡ 

ብሰንኪ ኣብ እንምገቦ መግቢ፡ እንሰትዮ 
ፈሳስን እነስተንፍሶ ኣየርን ዝተዳቐቑ 
ፕላስቲካት ምህላዎም፡ ሰራውር ደም 
ብኣታቶም ተበኪሉ ከምዘሎ እዩ ዝሕበር። 
ኣብ’ቶም መጽናዕቲ ዝተኻየደሎም 62 ናይ 
ሰብ መዳሕንቲ ድሕሪ ዝተኻየደ ብዓይነቱ 
ዝተራቐቐ ምርምር ከኣ፡ ኣብ ነፍሲ-ወከፍ 
መጽናዕቲ ዝተገብረሉ ሓደ ግራም ቲሹ፡ 
ካብ 6.5 ክሳብ 790 ማይክሮግራም 
ዝተዳቐቑ ፕላስቲካት ከምዘለዉ፡ ኣካየድቲ 
ናይ’ቲ መጽናዕቲ ሓቢሮም። ንሳቶም 
ኣስዒቦም፡ እቲ ኣብ መዳሕንቲ ብብዝሒ 

ዓቐን ዝተረኽበ ፕላስቲክ፡ ንመስርሒ 
ፕላስቲካዊ ቦርሳን ፕላስቲክ መትሓዚ ፈሳስን 
(ቆራዕራዕ) ዘገልግል ‘ፖሊኤተሊን’ ዝተባህለ 
ዓይነት ፕላስቲክ ከምዝነበረ ገሊጾም።
ተጠቃምነት ፕላስቲክ ካብ 1950ታት 

ንደሓር ብናህሪ ክውስኽ እዩ ተራእዩ። 
ገለ ካብ’ዚ ኣብ ጥቕሚ ዝወዓለ ዓይነታት 
ፕላስቲክ፡ ከም እንደገና ተሰሪሑ ኣብ መዓላ 
ክውዕል ከሎ፡ እቲ ዝበዝሕ ሚእታዊት ግና 
ኣብ እንዳ ጐሓፍን ማያዊ ኣካልን ብምዕራፉ፡ 
ብሰንኪ ጨረርታ ጸሓይ፡ ተሰባቢሩ ናብ ማይ 
ትሕቲ መሬት ክዘሩቕን ናብ እነስተንፍሶ 
ኣየር ክድይብን ከምዝኸኣለ ክኢላታት 
ይገልጹ። 
ፕላስቲክ ክምሽምሽ ነዊሕ ዓመታት 

ዝወስደሉ ስለዝኾነ፡ እዞም ሕጂ ተዳቒቖም 
ኣብ ኣከባቢ ፋሕ ኢሎም ኣብ ኣየርን ማይን 
ዝርከቡ ብዓይኒ ዘይርኣዩ ፕላስቲካት፡ ቅድሚ 

40 ዓመታት ካብ ጥቕሚ ወጻኢ ኮይኖም 
ዝተጐሓፉ ምዃኖም እቶም ተመራመርቲ 
ወሲኾም የነጽሩ። እዞም ሕጂ ተዳቒቖም 
ናብ ዋህዮታት ክኣትዉ ከምዝኽእሉ 
ተፈሊጦም ዘለዉ ዝተዳቐቑ ፕላስቲካት፡ 
ወላ’ኳ ኣብ ጥዕና ሰብ ዘውርድዎ ሳዕቤን 
ብዙሕ ንጹር ኣይኹን፡ ምስ’ዚ ኣብ’ዚ 

ኣካላዊ ምንቅስቓስ፡ ንደቂ-ኣንስትዮ ዝያዳ ረብሓ ኣለዎ ተባሂሉኣብ ሓደ ሓድሽ መጽናዕቲ፡ ኣካላዊ 
ምንቅስቓስ ካብ ንደቂ-ተባዕትዮ ዝያዳ 
ንደቂ-ኣንስትዮ ጥዕናዊ ጥቕሚ ከምዝህብ 
ተሓቢሩ። 
ጥዕናዊ ጥቕሚ ኣካላዊ ምንቅስቓስ፡ 

ብጾታ ከምዝፈላለ እዩ ንመጀመርያ እዋን 
በዚ መጽናዕቲ ክንጸር ክኢሉ ዘሎ። ደቂ-
ኣንስትዮ ካብ ደቂ-ተባዕትዮ ዝትሕት ኣካላዊ 
ምንቅስቓስ ዋላ የካይዳ፡ ግን ልዕሊኦም 
ጥዕናዊ ረብሓታት ከምዝረኽባ እዩ 
ተሓቢሩ። ደቂ-ኣንስትዮ ካብ ደቂ-ተባዕትዮ 
ንላዕሊ ኣብ ኣካላዊ ምንቅስቓስ ብዙሕ 
ኣይጸቕጣን እየን። ኣብ’ዚ መጽናዕቲ ከኣ፡ 
ደቂ-ኣንስትዮ ዘይከም ደቂ-ተባዕትዮ፡ ካብ 
ነፍሲ-ወከፍ ኣካላዊ ምንቅስቓስ ዘካይዳላ 
ደቒቕ፡ እወታዊ ጥቕሚ ከምዝረኽባ’ዩ 
ተነጺሩ ዘሎ። 

እዚ መጽናዕቲ ንከባቢ 20 ዓመት ዝተሰላሰለ 
ኮይኑ፡ ልዕሊ 412 ሽሕ ሰባት ዘሳተፈ እዩ 
ነይሩ። ኣብ’ቲ ዝተረኽበ ውጽኢት ከኣ፡ ካብ 
ንተመሳሳሊ ግዜ ዝኸደ ሓደ ዓይነት ኣካላዊ 
ምንቅስቓስ፡ ተኽእሎ ሞት ደቂ-ኣንስትዮ 
ብ24 ሚእታዊት ክጎድል ከሎ፡ ዕጫ ሞት 
ደቂ-ተባዕትዮ ድማ ብ15 ሚእታዊት 
ከምዝጎድል ተፈሊጡ። 
ብተወሳኺ፡ ደቂ-ተባዕትዮ ኣብ ሰሙን 

ንሓሙሽተ ሰዓታት ብእግሮም ወይ 
ብብሽክለታ ምስ ዝጐዓዙ፡ ንጥዕናኦም 
ብእወታ ዝጸሉ ጥቕሚ ክረኽቡ ከለዉ፡ ደቂ-
ኣንስትዮ ግን ኣብ ሰሙን ንክልተ ሰዓትን 
ፈረቓን ነዞም ምንቅስቓሳት ብምክያድ ማዕረ 
ደቂ-ተባዕትዮ ክረብሓ ከምዝኽእላ ተገሊጹ። 
ብተመሳሳሊ፡ ካብ ምልዓል ክብደት ዝርከብ 

ልዑል ጥቕሚ ንምጕንጻፍ፡ ደቂ-ተባዕትዮ 
ኣብ ሰሙን ሰለስተ ግዜ ምንቅስቓስ ምልዓል 
ክብደት ከካይዱ ክግደዱ ከለዉ፡ ደቂ-
ኣንስትዮ ግን ኣብ ሰሙን ሓንሳእ ምስ 
ዘካይዳ ጥራይ ማዕረ እቲ ደቂ-ተባዕትዮ 
ካብ’ቲ ኣካላዊ ምንቅስቓስ ዝጭብጥዎ 
ጥዕናዊ ረብሓ ከምዝረኽባ ተፈሊጡ 
ኣሎ። ኣብ’ቲ ዝረኸብዎ መደምደምታ፡ 
ደቂ-ኣንስትዮ ፍርቂ እቲ ደቂ-ተባዕትዮ 
ዘካየድዎ ኣካላዊ ምንቅስቓስ ምስ ዘካይዳ፡ 
ተመሳሳሊ ረብሓ ክረኽባ ከለዋ፡ ምስ ደቂ-
ተባዕትዮ ዝመዓራረ ንውሓት ሰዓታት 
ተመሳሳሊ ዓይነት ኣካላዊ ምንቅስቓስ ምስ 
ዘሰላስላ ድማ፡ ዕጽፊ እቲ ደቂ-ተባዕትዮ 
ዝረኽብዎ ኣካላውን ኣእምሮኣውን ረብሓ 
ከምዝጐናጸፋ እዩ ተሓቢሩ ዘሎ። 

ኣብ መወዳእታ፡ ደቂ-ኣንስትዮ ካብ 
ነፍሲ-ወከፍ ኣካላዊ ምንቅስቓስ ዘካይዳላ 
ደቒቕ ልዕሊ ደቂ-ተባዕትዮ ኣብ ጥዕናአን 

እወታዊ ረብሓ ከምዝረኽባ ተረዲአን፡ 
ኣካላዊ ምንቅስቓስ ከካይዳ ኣካየድቲ ናይ’ቲ 
መጽናዕቲ መኺሮም።

“ብከላ ተሽከርከርቲ ኣብ ሓንጎል ሰብ ‘ብዕካኸ’ የኸትል” መጽናዕቲ

ሕጂ እዋን ኣብ ትሕቲ 50 ዝዕድመኦም 
ሰባት እናሳዕረሩ ዝኸዱ ዘለዉ ጸገማት 
መዓናጡ፡ መንሽሮ መዓናጡን ምውሓድ 
ዘርኢ ወዲ-ተባዕታይን ምትሕሓዝ ከይሃለዎ 
ከምዘይተርፍ እቶም ክኢላታት ወሲኾም 
የረድኡ።
ንሳቶም፡ ኣብ’ቲ ኣብ ሓጺር ኣዋርሕ 

ዝቖመ መዳሕንቲ ክሳብ ክንድዚ ዘኣክል 
ዝተዳቐቑ ፕላስቲካት ክርከቡ ምኽኣሎም 

ከየገረሞም ከምዘይተረፈ ብምግላጽ፡ ኣብ 
ካልእ ቀዋሚ ክፍሊ ኣካላት ክሳብ ክንደይ 
ዝኣኽሉ ፕላስቲካት ከምዘለዉ ንምፍላጥ 
ቀጻሊ መጽናዕትታት ከካይዱ ምዃኖም 
ሓቢሮም። ተጠቃምነት ፕላስቲክ ሓደ 
ካብ’ቲ ምስ ግዜ እናዓዘዘ ዝኸይድ ዘሎ 
ዛዕባ ኮይኑ፡ ኣብ ሓጺር እዋን ደው ንምባሉ 
ዝከኣል ከምዘይኮነ እዩ በዞም ተመራመርቲ 
ዝግለጽ።

ኣብ ኣትላንታ ዝተኻየደ መጽናዕቲ፡ 
ንዝተናውሐ እዋን ንብከላ ተሽከርከርቲ 
ዝቃልዑ ሰባት፡ ኣብ ሓንጎሎም ሕማም 
ረሲዕ ከስዕብ ዝኽእል ብዕካኸ (plaque) 
ከማዕብሉ ዘለዎም ተኽእሎ ብመጠኑ 
ዝለዓለ ምዃኑ ተሓቢሩ። 
ኣብ’ዚ መጽናዕቲ፡ ዋላ’ኳ ብከላ ኣየር 

ናይ ተሽከርከርቲ ብቐጥታ ኣብ ሓንጎል 
ብዕካኸ ዘስዕብ ምዃኑ እንተዘይተረጋገጸ፡ 
ግን ምትእስሳር ከምዝተረኽቦ’ዩ 
ብኣካየድቱ ዝግለጽ ዘሎ። ኣቐዲሙ ኣብ 
ዝተሰላሰለ መጽናዕቲ፡ ካብ ተሽከርከርቲ 
ዝተተፍኡ ኣዝዮም ደቀቕቲ ባእታታት 
ብከላ ኣየር፡ ንዓቐን እቲ ኣብ ሓንጎል 
ዝፍጠር ብዕካኸ ከምዝጸልዎ ተሓቢሩ 
ነይሩ። እዚ መጽናዕቲ ብብዝሒ ንትኪ 
ተሽከርከርቲ ዝቃልዑ ዝነበሩ ምስ ሞቱ 
ሓንጎሎም ንመጽናዕቲ ኣብ ዝወፈዩ 
ሰባት እዩ ተኻይዱ። ኣብ ተሽከርከርቲ 
ብብዝሒ ዝመላለሳሉ ጽርግያ ዝነብሩ ኮነ 

ዝሰርሑ ዝነበሩ ሰባት፡ ካብ’ቶም ካብ ብከላ 
ማካይን ብመጠኑ ኣብ ዝሓሸ ኣከባቢ 
ዝቕመጡ ሰባት፡ ኣብ ሓንጎሎም ዝርከብ 
መጠነ ብዕካኸ ዓብዩ ከምዝረኸብዎ 
ገሊጾም። 
ሕማም ረሲዕ ብጂንን ካልእ ረቛሒታትን 

ክስዕብ ዝኽእል ኣእምሮኣዊ ጸገም’ኳ 
እንተኾነ፡ ሕማም ረሲዕ ከስዕብ ዝኽእል 
ጂን ኣብ ዘይብሎም ሰባት ግን፡ ብከላ 

ኣየር ሓደ ካብ ረቛሒታት ክኸውን 
ከምዝኽእል ተነጺሩ ኣሎ። 
ኣብ መወዳእታ፡ ብሽክለታ ሞቶር 

ዝዝውሩ፡ ኣብ ጥቓ ብዝሒ ተሽከርከርቲ 
ዝጐዓዛሉ ቦታ ዝሰርሑን ዝነብሩን 
ሰባት ነዚ ብከላ ብመጠኑ ዝተቓልዑ 
ስለዝኾኑ፡ ነቲ ብከላ ከጉድለሎም ዝኽእል 
መከላኸሊታት ክጥቀሙ ዝሓሸ ምዃኑ 
እቶም ተመራመርቲ ኣዘኻኺሮም።

